
Аилацәажәара 

Аԥшьаша, жәабранмза 8 рзы Аԥс-
ны Аҳәынҭқарра Ахада Аслан Бжьа-
ниа Москва усуратә визитла иҟазаара 
инҭагӡаны имҩаԥысит Урыстәыла адә-
ныҟатәи аусқәа рминистр Сергеи Лавро-
ви иареи реиԥылара, – адырра ҟанаҵо-
ит Аҳәынҭқарра Ахада ипресс-маҵзура. 

 Аслан Бжьаниеи Сергеи Лаврови 
Аԥсни-Урыстәылеи реизыҟазаашьақәа 
ирылацәажәеит. 

Аԥсны Аҳәынҭқарра Ахада Урыстәы-
ла адәныҟаполитикатә усбарҭа анапх-
гаҩы иааиуа адипломатиатә усзуҩы 
Имш идиныҳәалеит, Урыстәылатәи 
аҳәынҭқарра аизҳазыӷьара ахьӡала 
имҩаԥиго аусураҟны аихьӡарақәа изе-
иӷьишьеит. 

Иара убас, Аԥсны Аҳәынҭқарра Аха-
да Аслан Бжьаниа Москва Урыстәылатәи 
Афедерациа Ахада Иусбарҭеи Аиҳабы-

реи рыҟны аиԥыларақәа мҩаԥигеит.
 Еиԥылеит Аԥсны Аҳәынҭқарра Аха-

деи Урыстәылатәи Афедерациа Ахада 
Иусбарҭа анапхгаҩы ихаҭыԥуаҩ Дмитри 
Козаки, Аиҳабыра Ахантәаҩы ихаҭыԥуаҩ 
Александр Новаки, иара убас Урыстәы-
латәи Афедерациа Ашәарҭадара Ахе-
илак Амаӡаныҟәгаҩ актәи ихаҭыԥуаҩ 
Рашид Нургалиеви, Урыстәылатәи Афе-
дерациа аекономикатә ҿиара Аминистр 
Максим Решетники, Урыстәылатәи Афе-
дерациа Алхратә Комиссиа Хада ахан-
тәаҩы Елла Памфиловаи. 

Аҳәынҭқарра Ахада иара убас диԥы-
леит Афедералтә шәахтә маҵзура анапх-
гаҩы Даниил Егоров. 

Аиҿцәажәарақәа раан ирыла
цәажәеит ҩ-ганктәи аусура ахьымҩаԥы-
суа асоциал-економикатәи афымцамчи 
русхк аҟны азҵаарақәа жәпакы.

Москватәи
аиԥыларақәа

dd Ааигәа Аҧсны Жәлар Реиза-
ра   аилатәара мҩаҧысит. Ам-
шхәаҧштә аҿы иқәгылан ҩажәа 
зҵаара, урҭ рахьтә ҩ-зҵаарак  
анаҩстәи аилатәара ашҟа ииаган.

Актәи азҵаара аԥсадгьыл ахь 
ахынҳәразы аҳәынҭеилакы иатәу 
арепатриациатә фонд 2023 шықә-
сазтәи абиуџьет адкылара.

Анаҩстәи азҵаара азкын Аҧс-
ны Аџьынџьтәылатә еибашьра 
(1992-1993) аинвалидцәа  иби-
уџьеттәым рфонд абиуџьет адкы-
лара. Ҳазҭоу ашықәс азы ирыдыр-
кылаз азакәан ала абиуџьет аҟны 
афонд ахарџьқәа идыртәоит еи-
закны 224  696,9 мааҭ. Урҭ рахьтә 
азеиҧшҳәынҭқарратә зҵаарақәа 
рзы ахарџь иартәоит 26  696,9  ма-
аҭ. Егьырҭ иаанхаз афонд аппарат 
анапхгара ф-раионк рыла еихшо-
уп абас: аҳәынҭқарратә улафахәы 
ахарџь аматериалтә цхыраара 
ацҵаны – 13  990,0  мааҭ, еиуе-
иҧшым ауалафахәы рызшәаразы 
– 100,0 нызқь мааҭ, ауаҩы иџьабаа 
азы еиуеиҧшым ауалқәа ршәа-
ра  – 2 028, 5 мааҭ, егьырҭ еиуе-
иҧшым аимадарақәа рзы  400,0 
мааҭ, атранспорттә харџьқәа рзы – 
200,0 нызқь мааҭ, асоциалтә поли-
тиказы – 199  400,0  мааҭ.

Иара убас ирыдыркылеит атәы-
лауаҩратә кодекс иазкны азҵаара 
анармотивтә ҟазшьақәа ирықәыр-
шәаны.

Ирыдыркылаз  азакәанқәа ру-
ак аҟны иҟан Аҧсны изакәантәым 
амаинингтә зҵаара иазкызгьы. 
Уахь иаҵанакуеит Аҧсны аҩныҵҟа 
дызусҭазаалакгьы ауаҩытәыҩса 
амаининг ахархәаразы алашара 
иацызҵо атрансформатор изықәгы-
лазар, амаинингқәа рхала акәым-
кәа, атрансформаторгьы шимых-
хо. Аҧсны Жәлар Реизара Аиҳабы 

Лаша Ашәба иҳәеит, азакәан еи-
лазго ауаҩы, аусӡбарҭа ишаҳәо 
ала, шықәсык инаркны хы-шықәса 
рҟынӡа дахьырхәызаауеит.

Анаҩстәи азҵаара азкын ани-
котин злоу амаҭәашьарқәа аҳәаа 
ахгара аанкылара. Избанзар 
аҵыхәтәантәи аамҭазы, еиҳарак 
ашколхәыҷқәа, рхы иадырхәо 
иалагеит аелектронтә ҭаҭынтә 
маҭәашьарқәа. Урҭ ргәабзиара 
аҧырхага анаҭоит, арыҧҳа чыма-
зара, насгьы раҧхьаҟа аинфаркт 
чымазареи аонкологиатә чымаза-
реи рызцәырнагоит. Убри инамада-
ны азакәан рыдкылан Ҧсоу аҳәаа 
аҟны аникотин злоу аелектронтә 
ҭаҭынтә маҭәашьарқәа рахымга-
разы.

Аҧсны аҳәынҭқарра аҳазал-
хратә комитет излаанацҳауа ала, 
2020 шықәса ианвар акы инаркны  
2023 ш. маи ҩба рзынӡа Аҧсныҟа 

иҭагалан 71 нызқь инарзынаҧшуа  
аникотин злоу аелектронтә 
маҭәашьарқәа.

Иқәгылаз азҵаарақәа руак 
аҟны иҟан Аҧсны Аҳәынҭқар-
ра амаҵ азызуа азакәан. Аҧс-

ны Жәлар Реизара адепутат Ерик 
Рштуни излаиҳәаз ала, Аҧс-
ны ауаҩытәыҩса азин имоуп 
21 шықәса анихыҵлакь инарк-
ны 65 шықәса ихыҵаанӡа Аҧс-
ны Аҳәынҭқарра амаҵ азиурц. 
Аполитикатә хырхарҭа ала,  ар-
ратә маҵзурала, мамзаргьы егьырҭ 
ахырхарҭақәа рыла. Уахь иалаӡам 
админстративтә-техникатә персо-
нал, урҭ русура шьақәыргылахоит 
Аҧсны аџьатә закәанҧҵара ала. 

Иара убас ирыдыркылеит  ан-
харҭатә ҭыҧ змам  аипотека аҟаз-
шьа аҭаны  анхарҭатә ҭыҧ риура-
зы азакәан.

Апроект «Анхарҭатә ҭыҧ» 
инақәыршәаны Аҧсны атәылау-
аҩра змоу, акатегориа иқәшәо, 
кредитла игар ауеит анхарҭатә 
ҭыҧ, убри аан апроцент ҟанамҵо. 
Егьырҭ ауааҧсыра – акатегориа 
иақәымшәо, аха зуалафахәы маҷу 
рзы ишьақәыргылоуп  анхарҭатә 
ҭыҧ роуразы апроект. 

Ирыдыркылаз азакәанқәа аҟны 
иҟан  «Аҧсныргылара» азин рыҭа-

зарц Гәылрыҧшь араион Маҷара 
аҳаблан акоттеџь ҳәа изышьҭоу 
аҩны хәыҷқәа рыргылара.

Ирыдкылан иара убас еи-
уеиҧшым ахырхарҭақәа змоу 
азакәанқәа рпроектқәа.

Азакәанқәа рыдыркылеит

Стелла Сақаниа

Аҧсны Жәлар Реизара  
аилатәара

dd Аҩныҵҟатәи аусқәа рминистр Ро-
берт Киут Аԥсны Аҳәынҭқарра Аха-
да Аслан Бжьаниа иҿаԥхьа аҳасабр-
ба ҟаиҵеит иҳаҩсыз 2023 шықәсазы 
аҩныҵҟатәи аусқәа Рминистрра аусу-
разы, азинхьчареи ашәарҭадареи 
рхырхарҭала  иаарԥшыз алҵшәа бзи-
ақәа рзы. 

Иара убас иазгәаҭоуп,  атәылаҟны 
795 рҟынтә 665 рҟынӡа ацәгьоурақәа 
рхыԥхьаӡара шмаҷхаз, уи шаҳаҭра 
ауеит аусура  бзианы  ишымҩаԥы-
суаз азы. 

Амчратә усбарҭа анапхгаҩы иаҳа-
сабрба иаанарԥшит Аԥсны Аҳәынҭқар-
раҟны ақәыларақәа рхыԥхьаӡара 
ишагхаз. «Иҳаҩсыз ашықәси ҳазҭоу 
ашықәси еиҿырԥшны уахәаԥшуа-
зар, 130-нтә еиҵоуп. Еиҳараӡакгьы 
уи бзианы иубарҭоуп азеиԥшшьауӷа 
ахырхарҭаҟны, ацәгьоурақәа 119-
нтә еиҵахеит. «Иазгәасҭарц сҭахуп, 
ацәгьоурақәа раарԥшра аҩаӡара 95% 

рҟынӡа ишынаӡо, регионқәак рыҟны 
еиҳагьы еиҳауп", - иҳәеит Роберт Киут. 

Иара убас, Ахада адырра иҭан 2023 
шықәса  рзы 17 уаҩшьра аҭыԥ шры-
маз, урҭ рахьтә  15 аарԥшуп, ҵыԥх ари  
аамҭазы 18 уаҩшьра шьақәыргылан. 

Аҳәынҭқарра Ахада дразҵааит 
Аԥсны аҩныҵҟатәи аусқәа Рмини-
стрра имҩаԥнаго апрофилактикатә 
знеишьақәа, ацәгьоурақәа рыҩаӡа-
ра армаҷра аус аҟны ахадаратә ҭыԥ 
аанызкыло. Роберт Киут иҳәеит, абри 
ахырхарҭала аусура арӷәӷәара иабзо-
ураны,  шамахамзар арегионқәа зегьы 
рҟны ацәгьоурақәа шмаҷхаз атәы. 
«Еиҳараӡак апрофилактикатә усмҩаԥ-
гатәқәа азҿлымҳара раҳҭоит аԥхынра-
зы: заа ишьақәҳаргылоит ацәгьоурақәа 
ҟазҵарц зылшо рсиа, ҳрыцклаԥшуе-
ит ацәгьоура мҩаԥыргарц ахьрылшо 
аҭыԥ ахь инаҳмышьҭырц азы», - иҳәе-
ит аминистр. 

Анаҩс, амчратә усбарҭа ахада 
аҳасабрба ҟаиҵеит ахаҭара иаҿагы-

ланы ацәгьоурақәа аазырԥшуа ауа-
ажәларреи азинхьчаратә усбарҭақәеи 
рылаԥш ишыҵымшәо. «Иазгәаҭоу 
аамҭа иалагӡаны ас еиԥш иҟоу 
ацәгьоурақәа х-хҭыск рыла еиҵоуп. 
Ауаҩшьрақәеи ауаҩшьра аҽазышәа-
рақәеи ахьмаҷхаз шаҳаҭра руеит 
атәылаҿы акриминогентә ҭагыла-
заашьа шеиӷьхаз азы" , – иҳәеит Ро-
берт  Киут. 

Иара убас иазгәеиҭеит аӷьыч
рақәеи автомашьынақәа рымҵар-
среи рхыԥхьаӡара ишагхаз, изакәа-
нымкәа анаркотикатә маҭәашьарқәа 
реикәыршареи рхархәареи  рҿагы-
лара аус аҟны аихьӡарақәа шыҟоу. 

«Иазгәаҭоуп, арыжә ыжәны мам-
заргьы арҩышьыгатә маҭәашьарқәа 
зыдкыланы  автомашьынақәа 
рыԥсҟы зку рхыԥхьаӡара шмаҷу. 
2023 шықәса рзы ашәҟәы иҭагалан 
амҩатә машәырқәа 186, ари 2022 
шықәса иаҿырԥшны уахәаԥшуазар, 
28-нтәы еиҵан, амҩатә машәырқәа 
ирыхҟьаны 2023 шықәсазы иҭахеит 
57 -ҩык, 2022 шықәсазы – 64-ҩык», - 
ҳәа иҳәеит  Роберт Киут. 

Аҩныҵҟатәи аусқәа рминистр иҟа-
иҵаз адыррала, транспортла аныҟәа-
ра алыршаразы аҳәынҭқарратә про-
грамма аус ауеит, амҩадуқәа рыҟны 
авидеогәаҭагақәа рышьақәыргыла-
ра убрахь иналаҵаны. «Ари асисте-
ма мҽхакы ҭбаала аус аур, амҩатә 
машәырқәа рырмаҷра ҳамч ақәхо-
ит. Иааиуа амшқәа рзы 10 камерак 
шьақәыргылахоит, 2025 шықәсанӡа 
иазгәаҭоуп 50 камера рықәыргыла-
ра", - иҳәеит Роберт Киут. 

Роберт Киут Ахада  иеиҳәеит 
аусбарҭаҟны акадрқәа разымхара 
шыҟоу. Аҳәынҭқарра Ахада дазҵаа-
ит аусзуцәа руалафахәы зеиԥшроу. 
Аминистр иажәақәа рыла, 2023 
шықәса рзы уи иартәеит 25 нызқь 
мааҭ инарзынаԥшуа. «2022 шықәса-
зы  аҩныҵҟатәи аусқәа Рминистрра  
аусзуцәа бжьаратәла руалафахәы 
иартәон 14 нызқь мааҭ», – иҳәеит  Ро-
берт  Киут. 

Аслан Бжьаниа азинхьчаратә 
усбарҭа анапхгаҩы адҵа ииҭе-
ит Аҳәынҭавтоинспекциа аус-
зуцәеи аинспекторцәеи руалафахәы 

ашьҭыхразы ажәалагала азирхиарц. 
«Иҟашәҵаз аҳасабрбала  иубарҭо-
уп Аҳәынҭавтоинспекциа аусзуҩцәа 
шаҭаху, убри аҟынтә ирызхәыцтәуп 
ауалафахәы ашьҭыхразы иҟоу алша-
рақәа», -  иҳәеит Аҳәынҭқарра Ахада.

Аԥсны Аҳәынҭкарра аҩныҵҟатәи 
аусқәа рминистр 2023 шықәса иазк-
ны иҟаиҵаз аҳасабрба ианыԥшит ае-
кономикатә цәгьоурақәа рҿагыла-
раҟны изакәанымкәа анаркотикқәа 
реикәыршара аус инамаданы ишаз-
гәаҭоу қәҿиаралатәи аусура. 

 Аҳәынҭқарра Ахада Аԥсны аҩ-
ныҵҟатәи аусқәа Рминистрра аусу-
ра ицәгьам ҳәа ахиҳәааит, аусбарҭа 
анапхгаҩгьы адҵа ииҭеит азин-
хархәаратә ԥышәа анализ азуразы, 
аус зымуа Ашьауӷатә Закәанеидкы-
ла астатиақәа азҿлымҳара рыҭаразы, 
азинхьчаратә усбарҭақәа русура зыр-
марио ажәалагалақәа разырхиаразы. 

Аслан Бжьаниа аҩныҵҟатәи 
аусқәа Рминистрра ашҟа ааԥхьара 
ҟаиҵеит иаадырԥшыз алҵшәақәа 
еиқәырханы, аԥхьаҟа аҭагылазаашьа 
аиӷьтәра алдыршарц азы. 

Ахәшьара: аусура цәгьам

dd Аԥсны аҩныҵҟатәи аусқәа Рми-
нистрреи Урыстәылатәи агварди-
еи рыбжьара анапхгарабжьаратәи 
аусеицура иазырхоу аиқәшаҳаҭра 
апроект еиқәыршәоуп.

«Аиқәшаҳаҭра апроект актуалра 
злоу аусеицура ахырхарҭақәа рыла 
аԥышәеимадара, Урыстәыла агвар-
диа иатәу аҵараиурҭақәеи азыҟаҵа-
ратә центрқәеи рбазала акадрқәа 
разыҟаҵара, аҵара-методикатә еиз-
гарақәеи аҽазыҟаҵарақәеи, иара 
убас аинформациатә технологи-
ақәа рырҿиареи азинеиҿкаара ага-
нахьала азакәанԥҵаратәи егьырҭ 
анорма-зинтә шәҟәынҵақәеи ры-
ла аимадара амҩаԥгара иазыр-
хоуп», – адырра ҟанаҵоит атәыла 
аҩныҵҟатәи аусқәа Рминистрра 
апресс-маҵзура.

 Атәыла аҩныҵҟатәи аусқәа 
рминистр Роберт Киут Аԥсны аҩ-
ныҵҟатәи аусқәа Рминистрреи Уры-
стәыла Амилаҭтә гвардиеи рыбжьара 
аиқәшаҳаҭра апроект аиқәыршәара 
ахҳәаа азыҟаиҵеит. 

Иҳаҩсыз ашықәс ҭагалан азы 
Аԥсны аҩныҵҟатәи аусқәа Рмини-
стрра аделегациа раԥхьаӡа акә-
ны Урыстәыла Амилаҭтә гвардиа 
иаҭааит. 

«Ҳара ҳаблала иаабартә еиԥш ал-
шара ҳаман ари амаҵзура хықәкы-
ла иҟанаҵо,  аусура ахықәкқәеи 
ахырхарҭақәеи, уи аамышьҭахь ҳа-
ра Аԥсны аҩныҵҟатәи аусқәа Рми-

нистрреи Урыстәыла Амилаҭтә гвар-
диеи рыбжьара хазы игоу аусура 
ахырхарҭақәа рыла аусеицура аб-
жьаҵаразы аӡбамҭа ҳадаҳкылеит», 
– иҳәеит аминистр. 

Аҩныҵҟатәи аусқәа рминистр 
иажәақәа рыла, Аԥсны аҩныҵҟатәи 
аусқәа Рминистрра аусдырра, даҽа-
кала иуҳәозар, акомпетенциа маца-
ра иаҵанакуа аусура ахырхарҭақәак,   
Урыстәыла Амилаҭтә гвардиеи Уры-
стәылатәи Афедерациа аҩныҵҟатәи 
аусқәа Рминистрреи рыбжьара еих-
шоуп.

 «Убри  инамаданы, иарбоу 
ахырхарҭала аԥышәа аиуреи наҟ-
наҟтәи ҳусеицурала хазы игоу азҵа-
арақәа аус рыдулареи рзы аҭаххара 
шышьақәгылаз аабаратәы ҳҟале-
ит. Иазгәаҭатәуп, иарбоу аиҿкаареи 
Аԥсни уаанӡа аусеицура шрыбжьа-
мыз. Ҳара ҳгәаанагарала, ари даа-
ра акыр зҵазкуа хҭысуп, – иҳәеит 
Роберт Киут. – Урыстәыла Амилаҭтә 
гвардиа Урыстәылатәи Афедера-
циаҿы еиҿкаара ӷәӷәоуп, уи иамоу 
аԥышәа ду  ҳамадара иазхиоуп. Заа-
наҵтәи аиқәышаҳаҭрақәа рыла, Аԥс-
ны аҩныҵҟатәи аусқәа Рминистрреи 
Урыстәыла Амилаҭтә гвардиеи рыб-
жьара аусеицура абжьаҵаразы 
аиқәшаҳаҭра апроект аиқәыршәа-
разы аӡбамҭа ҳадаҳкылеит. 

«Аха ари апроект аҿы џьара ака-
ла иарбаӡам Урыстәыла Амилаҭтә 
гвардиа аусзуҩцәа хаҭала Аԥсны 
рыҟазаара, мамзаргьы дара ҳара 
ҳаҩныҵҟатәи аполитикатә ԥсҭазаа-
ра ралахәхара атәы», – ҳәа инаҵшь-
ны иазгәеиҭеит атәыла аҩныҵҟатәи 
аусқәа рминистр.

«Хыықәкыс иҳамоу Урыстәы-
латәи ҳколлегацәеи ҳареи ҳусеи-
цура арҭбаара, Аԥснытәи аусзуҩцәа 
рзанааҭ аизырҳара, аԥышәеимдара, 
иара убас аиқәшаҳаҭра анапаҵаҩра 
ҟалар, усҟан ҳусзуҩцәа аиԥш-зе-
иԥшу Урыстәылатәи аҵараиурҭақәа 
рахь рышьҭразы алшара ҳауеит. Са-
ра сгәаанагарала ари Урыстәылатәи 
Афедерациеи Аԥсны Аҳәынҭқарреи 
реизыҟазаашьақәа рырҿиара ага-
нахьала хра злоу усуп», -  инаҵшь-
ны иазгәеиҭеит Роберт Киут. 

Аминистр иажәақәа рыла, 
иахьа асоциалтә ҳақәа рҿы актив-
ла аиқәшаҳаҭра анапаҵаҩра ал-
шара иалацәажәо зегьы рахь ихы 
рханы  «аӡәгьы ҳсуверенитет мап 
ацәкра, џьара акала ҳинтересқәа 
раԥырхагахара игәы иҭаӡам. Џьара 
аӡәы дааны ҳтәылауаа мчымхарала 
дрызныҟәо изыҟалаӡом. Иахьатәи 
Аконституциеи азакәанԥҵареи ина-
рықәыршәаны атәым ҳәынҭқар-
ра иатәу азинхьчаратә усбарҭақәа 
ара ашәарҭадареи азинеиҿкаа-
реи ирхылаԥшуа ҟалашьа амаӡам, 
– иҳәеит иара. Ҳара аӡә иаҵкьыс 
еиҵаны апатриотра ҳалаӡам. Ҳара 
Ҳаԥсадгьыл бзиа иаабоит, Ҳаԥсад-
гьыли ҳауаажәлари реизҳазыӷьа-
ра азы иҳалшо зегьы ҟаҳҵоит», 
–  инаҵшьны иазгәеиҭеит атәыла 
аҩныҵҟатәи аусқәа рминистр Ро-
берт Киут. 

«Аҩныҵҟатәи аусқәа рминистр 
иаҳасабала, ҳара ҳусбарҭаҿы аума, 
иааидкыланы аҳәынҭқарраҿы 
аума, ҳаԥсадгьыл чарҳәара азы-
зуа, ҳауаажәлар ирԥырхагоу, ами-
лаҭтә интересқәа ирҿагыло аусура 
мҩаԥызго аӡәгьы дшыҟам гәыҩба-
рада агәра шәсыргоит», - иҳәеит Ро-
берт Киут. 

Аимадарақәа

dd Аԥсны аҵеицәа аҭоурых  
иԥнашәахьеит, адунеи аҿы 
имҩаԥысуа ахҭысқәа урҭ рҟәыҭха-
ны мышкгьы  иҟамлац. Иахьа аду-
неи иахыҵәаз, Урыстәыла Украина 
имҩаԥнаго хаҭалатәи аопера-
циа иалахәуп Аԥсны аҵеицәа. 
Иахьанӡа, 30-ҩык ҳара ҳҵеицәа 
ари аибашьраҿы иҭахахьеит…

Арҭ амшқәа рзы  Аԥсны иҟоу  
Урыстәыла Ахаҭарнакра ацентр аҿы 
имҩаԥган, Донбасс ахақәиҭтәразы 
имҩаԥысуа иҷыдоу арратә операциа 
амҩаԥгараан  фырхаҵарыла  иҭахаз, 
Аԥсни Урыстәылеи абокс азы аспорт 
азҟаза Олег Борис иԥа Бебиа игәа-

лашәара иазкыз аиԥылара.
Уахь ааԥхьара рыман афырхаҵа 

иан Лиана Бебиа, ихатә ҩыза Иулиа, 
иқәлацәа, ауаажәларратә усзуҩцәа, 
аҿар.

Ажурналист Екатерина Бебиа еи-
заз рҿаԥхьа иааркьаҿны дазааҭгы-
леит Аԥсны аҵеи-гәымшәа иҭоурых. 
Олег  Бебиа ихәыҷра  мҩаԥысуан 
Гәылрыԥшь араион Агәыӡера аҳабла. 
Шьҭрала иара Кәтол ақыҭа датәуп. 
Данхәыҷыз инаркны аспорт, ҷыда-
ла абокс иҽазикхьан. Ашкол дшал-
газҵәҟьа илаз аҟазара збаз, дна-
рыԥхьеит Урыстәылаҟа. Август мза 
2000 шықәсазы Урыстәыла абокс 
азҟаза ҳәа ахьӡ ихҵан.

Аиԥылараҿ ажәахә ҟалҵеит ас-
порткомитет аҟәша аиҳабы Жа-
на Занҭариа, уи илҳәеит: Аԥсны 
абокс  азы аспорт азҟаза ҳәа ахьӡ  
зҽаԥсазтәыз Олег Бебиа ихәыҷра, 

иқәыԥшра зегьы лыбла ишыхгы-
лоу. Ашкол далганы  Санкт-Петер-
бургҟа данцагьы есымша ҳгәы дҭан, 
ҳизҿлымҳан иааирԥшуаз аихьӡа-
рақәа ҳгәы рыладун, ҳилаҽхәон. 
Иахьа иара иҟамзаара ҳара ҳзы 
ихьаа дууп. 

Атәылахьчара  аминистр 
ихаҭыԥуаҩ Давид Бжьаниа: «Ари 
ҳастратегиатә партниор Урыстәы-
леи ҳареи  еицаҳзеиԥшу гәырҩо-
уп. Ҳара ҳ-Аԥсны аибашьра ан-
цоз аӡәырҩы Урыстәыла аҵеицәа 
ҳара ҳхақәиҭреи, ҳхьыԥшымреи 
рхы ақәырҵеит. Ҳазегьы  ҳаицхы-
рааны аибашьра лыԥхала ҳалҵит. 
Сара ибзианы еилыскаауеит уажәы  
ан  Лиана Бебиа  лгәы шыҟоу, уи  
слыдашшылоит, Аԥсны иазылааӡаз 
афырхаҵа  изын иҭабуп ҳәа  ласҳәо-
ит, лҿаԥхьагьы  схырхәоит», ихир-
кәшеит иажәа.

Аԥсны Анацәа рхеидкыла аиҳа-
бы Гәыли  Кьычба илҳәеит, қәра дук 
шнимҵызгьы Олег Бебиа дфырхаҵа-
ны иуаажәлар  ргәаҵаҿ дшаанхо 
ахааназгьы.

Ирҳәоит «фырхаҵарыла иҭахаз 
алабжыш иқәҭәатәым ҳәа, аха ари 
аиԥылара иалахәыз, хаҭала афыр-
хаҵа  дзымбацызгьы рылабжышқәа  
рзынкыломызт, убри аҟынӡа иҵау-
лан иқәлацәа рықәгылара, рцәажәа-
ра. Алеқсандр Чамагәуа, Адгәыр 
Чамагәуа, академик Сергеи Бебиа, 
класск аҿы аҵара ицызҵоз Сабина 
Асланӡиа рықәгыларақәа ус ҭынч 
узазыӡырҩуамызт.

2022 шықәса цәыббрамзазы 
Олег Бебиа  иҷыдоу  арратә опе-
рациахь ддәықәырҵеит. Уаҟа иара  
ахьӡ ҷыда иман  «Сокол» ҳәа. Лаҵа-
рамза 10, 2023 шықәсазы, ахәра 
ӷәӷәа зауз иҩызцәа аибашьцәа ша-
лигоз, аибашьра адәаҿы фырхаҵа-
рыла  дҭахеит.

Урыстәылатәи Афедерациа атәы-
лахьчара аминистр идҵала иара  
атәылахьчара Аминистрра амедал 
ианаршьахьан, убасгьы

Олег Бебиа  данҭаха ашьҭахь 
Афырхаҵара аордени  Гьаргь иџьа-
ри ианаршьеит.

Ԥсра шәықәымзааит Аԥсны аҵе-
ицәа аиашазы  зхы-зыԥсы иаме-
игӡаз.

Зыԥсҭазаара  
ҿырԥшыгаз

Агәалашәаратә хәылԥазы

«Амилаҭтә интересқәа ирҿагыло 
аӡәгьы дыҟам»

Афырхаҵара бзанҵы иӡуам

Ауаажәларратә еиҿкаара «Ахатә
гәаԥхаҩы» (Доброволец) «Моск-
ва-Аҩны» аҟны имҩаԥнагеит 
хатәгәаԥхарала Донбас  еибашьу-
аз, уи ахьчара зхы ақәызҵаз Аԥсны 
аҵеицәа: Давид Сабекиа, Дмитри Ал-
патов, Ҭемыр Хараишвили, Мырзаҟан 
Ачба, Шамил Дасаниа иаадырԥшыз  
агәымшәареи афырхаҵареи рзы 
«Гьаргь иџьар» I аҩаӡара ранашьара 
иазкыз агәалашәаратә усмҩаԥгатә.

Аҳамҭақәа рнапаҿы ирыҭан иҭа-

хаз рҭаацәарақәа. Иара убас  «Ауа-
ажәларрратәи хатәгәаԥхаралатәи 
аџьа Афырхаҵа ахьтәы еҵәа» иа-
нашьан, ааигәа зыԥсадгьыл гәакьа 
зыԥсыбаҩ амадаз, Донбасс аҭынчра 
аиқәырхара  зџьабаа рацәа адыз  
Владимир Харабуа.

Афырхацәа рыхьӡ ахааназ 
кашәара шақәым, урҭ рхы зқәырҵаз, 
адунеиаҿы аҭынчра аиқәырхареи, 
уи ахьчареи иарбан абиԥаразаа-
лак рзы  ишхымԥадатәу азгәаҭа-
уа, рҵеицәа рыхьӡ анаӡаӡатәра иа-
зааԥсо зегьы «иҭабуп» ҳәа раҳәо 
ихыркәшан алаӷырӡи  ахьааи зцыз 
аиԥылара.

Зыхьӡ камшәо

dd Аҟәатәи аҿкы хәышәтәырҭа 
аҳақьым Гәдиса Шлар-
ба  иажәақәа рыла есыҽны 
ахәшәтәырҭа иадҵаалоит зшо-
ура 39-40 рҟнынӡа ихало 70-
ҩык рҟнынӡа ауааԥсыра. Урҭ 
рахьтә аиҳараҩык «агрип А» ҳәа 
изышьҭоу ачымазара ауп изыр-
гәамҵуа. 

Рхыԥхьаӡара рацәаҩымзар-
гьы иҟоуп аҿкы (коронавирус) 
зцәа иалоу.

Иахьазы ахәшәтәырҭаҿы 
ишьҭоуп 20-ҩык ахәыҷқәеи 7-ҩык 
аиҳабацәеи.

Аҳақьымцәа разԥхьагәаҭа-
рақәа рыла «агрип А» зыхьуа 
еиҳараӡак ахәыҷқәа роуп, уб-
риаан  «акороновирустә ҿкы» 
рықәраҟны изыхьуа еиҳа имаҷуп.

Аҳақьым Гәдиса Шларба иаз-
гәеиҭеит убасгьы: «агрип А» 
зыхьыз ишақәнагоу  хшыҩзышьҭра  
анарымҭалак ауп аҽанарцәгьо. Уб-
ри ҟамларц, ахала аҽыхәшәтәра 
акәымкәа, ахьҭа алалара зхы иа-
дызбалаз иаразнакы аҳақьым-
цәа рахь дыдҵаалар, аамҭакьаҿла 
агәабзиара ашьақәыргыларазы 
еиҳа ииашоуп» ҳәа.

Агәыцқьара шәыгымзааит! 
Шәхы  шәацклаԥшла!

Зегьы ирыцку

Шәхы шәыхьча

dd 2024 ш. февраль мза 4 рзы ақа-
лақь Москва имҩаԥысит Жәларб-
жьаратәи афестиваль «Многожан-
ровый-конкурс» ҳәа хьӡыс измаз. 
Уи еиҿнакааит Арт-Комитет «Мо-
сковское время». 

Ари афестиваль ашҟа ааԥхьара 
рыман Р. Ҵәыџьба ихьӡ зху Очам-
чыратәи Акультуратә Хан еиҿнака-
аз ашәаҳәаҩцәа қәыԥшцәа ргәыԥ 
«Аеҵәақәа» алахәылацәа: Берулаа 
Мануела, Нардаиа Рада, Черқье-

зиа Алеқсандра, Асланӡиа Алана, 
Ӷәынџьиа Рада, Ԥачлиа Илана, (урҭ 
рнаԥхгаҩы Ҵәыџьба Лика Гьар-
гь-иԥҳа).  

Аицлабраҿы иқәыргылан еи-
уеиԥшымыз акәашарақәа реиԥш 
ашәаҳәарақәа иара убас, еиуе-
иԥшымыз амузыкатә рҳәагақәа 
рыҟна ахәмаррақәа. Аԥснытәи 
агәыԥ «Аеҵәақәа» рашәақәа на-
рыгӡон рхатәы-Аԥсуа бызшәала. 
Жәларбжьаратәи афестиваль аҟ-
ны агәыԥ «Аеҵәақәа» хаҭала зегьы 
иааныркылеит актәи аҭыԥқәа, иа-
ра убас иранашьан иреиҳаӡоу 
аԥхьахә «Гран-при».

«Хаҭала агәыԥ «Аеҵәақәа» 
ҳҟынтә иҭабуп ҳәа лаҳҳәар ҳҭа-
хуп ҳнаԥхгаҩы лааԥсареи, лџьа-
бааи, лхы дамеигӡаӡакәа алшара 
ахьҳалҭо Аԥсны анҭыҵ имҩаԥысуа  
еиуеиԥшым аицлабрақәа аҽры-
лырхәразы.»

Аҟыбаҩ злоу 
«Аеҵәақәа»
Аԥхьахәқәа ргеит

Илана Ԥачлиа

Наира Сабекиа



Хашҭра зқәымШәаԥхьа зегь раԥхьа
apsnygazeta@mail.ru

dd Аҧсны жәлар рартистка, «Аҧ-
суа ҟармаҵыс» ҳәа изышьҭаз, 
раҧхьаӡатәи аоператә шәаҳәаҩы 
Лиудмила Логәуа лыҧсҭазаара 
зегьы амузыка иазылкит, лхатәы 
насыҧ дашьҭамлаӡеит, аҭаацәара 
аҧылымҵаӡеит. Аҧсны акультура 
аҭоурых наунагӡа лышьҭа анылҵе-
ит, ҳтәыла амузыкатә ҭынха ауас-
хырқәа дреиуахеит. «Ашәаҳәаҩ 
ду, зҟазара ҭбааз, зус бзиа избоз 
зыҧсы ахҭнызҵоз», – абас Лиуд-
мила Логәуа илыхцәажәоит уи иб-
зианы дыздыруаз, аус лыцзухьаз 
ауаа. 

Аҧсны жәлар рартистка, аопе-
ратә шәаҳәаҩы Манана Шамба Ли-
удмила Логәуа данылдырыз зынӡа 
дқәыҧшӡан. «Ахортә капеллаҿы 
аусура салагеит 1974 шықәса рзы. 
Уаҟа ауп Лиудмила Андреи-иҧҳа 
дахьыздырызгьы. Еицырдыруа 
адирижиор Вадим Судаков аус лы-
циуан, ақәгыларақәа рахь ааҧхьа-
ра лиҭон, лара иналыгӡон иуадаҩыз, 
аха ихадараз  асолотә хәҭақәа, ҳәа 
азгәалҭоит  Манана Шамба.  

Лиудмила Андреи-иҧҳа Логәуа  
Киевтәи Аҳәынҭқарратә консервато-
риа доушьҭымҭан. Усҟантәи аамҭақәа 
рзы зҩызцәа иаарылыҳәҳәоз аҧсу-
аа уиаҟара ддырҟаҵомызт, ақырҭцәа 
рполитика уаиааины еихьӡарақәак 
рызнеира ус имариамызт.  Лиудми-
ла Андреи-иҧҳа  лҵара ахьхацлыр-
кыз Аҟәатәи амузыкатә ҵариурҭа аҟ-
ны ауп. Уи ашьҭахь дҭалоит Қарҭтәи 
аконсерваториа, аха ахҧатәи 
акурс аҿы дыштәаз диасуеит Ки-

евтәи аконсерваториахь. Уаҟа ла-
ра рҵаҩыс длыман Украина Жәлар 
рартистка Мариа Данец-Тессеир. 
Анаҩс, Москватәи атеатр ду аҿы 
шықәсык еиҳаны аҧышәа лоуан, уи 
ашьҭахь шықәсқәак аус луан Самар-
канд, анаҩс ауп Аҧсныҟа даныгьежь. 
1971 шықәса инаркны Лиудмила 
Логәуа  Аҳәынҭқарратә филармо-
ниа асолисткас дыҟан. 1986 шықә-
са рзы, 47 шықәса ирҭагылаз Лиуд-
мила Андреи-иҧҳа  Аҧсны Жәлар 
рартистка ҳәа ахьӡ лыхҵан. Лара 
дашьҭан аҟыбаҩ злоу аҿар ралҧша-
ара, аҟазарахьы ҿыц зшьаҿа еихыз-
газ ҷыдала агәцаракра рылҭон, дры-
цхраауан, имҩақәылҵон. Даара 
ҭакҧхықәрала лусура дазнеиуан. 
Дыџьбаран лхазгьы аус лыцызуаз 
рганахьгьы. 

Уи леиҧш зеиҧшыз, лаҟа-
ра аҩаӡара змаз усҟантәи аамҭа-
зы Аҧсны иҟамызт, уи моу Кавказ 
зегьы аҿы иузымҧшаар ҟаларын, 
иҳәоит Аҧсны Жәлар рартист Бо-
рис Амҷба. Борис Алеқсандр-иҧа 
иажәақәа рыла, Лиудмила Андреи-
иҧҳа Қарҭтәи аконсервоториа дал-
ганы данаа ашьҭахь Аҳәынҭқарратә 
драматә театр ахыбраҿы имҩаҧыл-
геит аклассикатә музыка ахәылҧаз. 
Асолотә концерт ахәаҧшра иааз 
зегьы иргәаҧхеит, иаргачамкит  лҟа-
зара. Азал аҿы итәаз Аҧсны Жәлар 
рышәҟәыҩҩы Баграт Уасил-иҧа 
Шьынқәба аконцерт ашьҭахь «Аҧ-
суа ҟармаҵыс» ахьӡны ажәеинраала 
лзикуеит. Лиудмила Логәуаҧҳаи Бо-
рис Амҷбеи  изныкымкуа аус еицы-
рухьан, аҩыџьагьы Аҳәынҭқарратә 
филаромониа иасолистцәан.  Лиуд-
мила Андреи-иҧҳа Логәуа дықәгы-
ларц имаҷымкәа ааҧхьарақәа лоуан 
аҳәаанырцәынтәгьы. Изныкымкәа 
дықәгылахьан  Ҭырқәтәыл аопе-
ратә театр асценаҿгьы. Ашәаҳәаҩ 
лрепертуар иалан еиуеиҧшым ари-

ақәа. Урҭ рыбжьара: Баттерфлиаи 
(«Мадам Баттерфлиаи» Џь. Пуччи-
ни), Џьильда («Риголетто» Џь. Вер-
ди), Виолетта («Травиата» Џь. Верди), 
Розина («Севильский цирюльник»             
Д. Россини), Марфа («Царская неве-
ста» Н. Римский-Корсаков). 

Лиудмила Логәуа лоуп акомпо-
зитор Дмитри Шведов ииҩыз 
раҧхьаӡатәи аҧсуа опера «Аламыс» 
аҿы Назира лроль хада назыгӡаз. 
Уи иалахәын акапеллеи, асимфони-
атә оркестри, акәашаратә гәыҧқәеи. 
Ари аопера ақәыргылара ахьӡ акыр 
инаҩит. Уи аӡбахә аҳәарҭа рибаҭо-
мызт. Иахәыҧшырц иаауаз азал иаз-
кӡомызт. Аопера цон апремиератә 
мшқәа хҧа рыҩныҵҟа. Раҧхьатәи 
амшқәа рзы ашәа лҳәон Лиудми-
ла Логәуа, аҩбатәи апремиераан 
ашәа лҳәон  Лена Џьыкырба. «Сара 
уаҟа инасыгӡон афырҧҳәызба ха-
да лҩыза гәакьа лроль. Инасыҧны 
исыҧхьаӡоит усҟан алшара ахьсоуз 
аҟазацәа ҳәа ззырҳәо ашәаҳәаҩцәа 
аус рыцуразы» лҳәоит Аҧсны Жәлар 
рартист Манана Шамҧҳа. Лиудмила 
Логәуа лыпрограммаҿы иҟан еиуе-
иҧшым авторцәа рнапы иҵыҵхьоу 
«Аве Мариа» ахкқәа зегьы рыла 
ишьақәгылаз арепертуар. Ари апро-
грамма Лиудмила Андреи-иҧҳа 
илыцшьақәиргылеит раҧхьаӡатәи 
аҧсуа ауарҕанрҳәаҩы Гарри Кони-
аев. «Аконцерт аҩнуҵҟа сара ҧшь-
ба-хәба шәа сҳәозҭгьы, Лиудмила 
Логәуа жәиҧшь-жәохә ашәа налы-
гӡон, деигӡаӡомыт лыбжьы» ҳәа аз-
гәалҭоит Манана Шамҧҳа. 

Аибашьраан Лиудмила Логәуа 
лқыҭа гәакьа Ҧақәашь дыҟан. 
Аибашьцәа рзы аконцертқәа 
еиҿылкаауан, лашәақәа рыла ргәы 
шьҭылхуан. Аибашьра ашьҭахь лара 
лыбжьы ыӡуа далагеит. Уи зыхҟьаз 
аибашьраан илхылгоз агәырҩеи 
агәжәажәареи роуп. Аҵыхәтәантәи 
ашықәсқәа рзы акыр аус рыдылу-
лон аҿар.  «Напы злыркуаз иар-
бан усзаалакгьы ҩаӡара ҳаракыла 
ианалыгӡон. Ибжамҽамны акгьы 
нлыжьуамызт. Лылаҧшҳәаа ҭба-
ан, лыҧсы зегьы амузыка иалан» 
иҳәоит Аҧсны жәлар рартист Бо-
рис Амҷба.   

Урҭ ашықәсқәа рзы Лиудми-
ла Логуа  луадаҿы еиҿылкаа-
ит амузыкатә салон. Уаҟа хәыл-
быҽхала еизалон ашәаҳәаҩцәа. 
Шәаҳәаран, кәашаран, лафҳәаран 
аиҩызцәа анааидтәалалак. Лара 
лсалон аҟазара аусзуҩцәа реиба-
барҭа ҳәа дашьҭан. Уахь анеира 
ҧсшьарак иаҩызан аҟазара уаа 
рзы, аҧшәма лакәзар  илхылҵуаз 
аҧхарра ашәахәақәа зегьы ирхьы-
суан, рыгәқәа арҟәандон, еимнадон. 
Ҳтәыла амузыкатә ҟазара аҿиараҿы 
лааҧсарақәа  ҳасаб рзуны март мза 
2004 шықәса рзы иланашьан «Ахьӡ-
Аҧша» аорден ахҧатәи аҩаӡара. 

Аҧсуа ҟармаҵыс Лиудмила 
Логәуа лгәалашәара гәцаракра 
амаӡам. Лара лыӡбахә аҿар ирзе-
иҭаҳәалатәуп. Асеиҧш алегендақәа 
зустцәоу изызҳауа абиҧарақәа ир-
дыруазар ахәҭоуп ихымҧадатәны. 
Лыҧсы ҭаны дыҟазҭгьы сынтәа, 
февраль жәаба рзы лара илхыҵу-
ан 85 шықәса. Лиудмила Логәуа 
лыҧсҭазаара далҵит декабрь 16, 
2013 шықәса рзы.

Аҟармаҵыс 
бжьы зхаз
Раԥхьатәи аоператә 
шәаҳәаҩы

Елана Лашәриа.

dd Аӡиа Риҵа аԥшаҳәаҿы  атер-
роризм аҿагылареи аиқәырхареи 
рхырхарҭа змоу анапхгарабжьа-
ратә   атактикатә ҽазыҟаҵарақәа 
мҩаԥыргеит. 

Азыҟаҵарақәа раан аиқәыр-
хаҩцәеи амчратә усбарҭақәа рус-
зуҩцәеи  абарҭ адҵақәа нарыгӡеит: 
аушәақәа адиверсиатә  гәыԥ ахь-
тәо аҭыԥ акәшара; аушәақә адивер-

сиатә  гәыԥ зыҩноу аҩны ажәлареи 
агәыԥ анырҵәареи; аушәақә асыԥ-
са алеира инамаданы аԥшаара-
еиқәырхаратә усмҩаԥгатәқәа рына-
гӡара;  аӡхәыҵалаҩцәа алархәны аӡы 
иалаҳаз амашьына изҭымҵуа иҭахаз 
ауаа реиқәырхара; ашьхахалаҩцәа 
рмаругақәа рыла ашьха иалҟьаз 
ауаа рылбаагара аиҿкаара;  шәҩы-
ла аныҟәаҩцәеи акинологиатә маҵ-
зура аусзуҩцәеи алархәны аԥшаара-
аиқәырхаратә усурақәа рымҩаԥгара; 
иҷыдоу аҭагылазаашьақәа рзы Ами-
нистрра апиротехника аҟәша ацхы-

раарала  ҷыдала хадара злоу амҩа 
ахәҭақәа рҿы арыцқьаратә усурақәа 
рымҩаԥгара.

 Иарбоу аусмҩаԥгатә иалахәын 
50-ҩык рҟынӡа амчратә усзуҩцәа, 
амашәыр-еиқәырхаратә техника, 
аԥшыхәра-кәалӡтәы машьына (БРДМ), 
ашхәа, ацхыраара ласы амашьына. 

Ас еиԥш аҽазыҟаҵарақәа рымҩаԥ-
гара аиқәырхаҩцәеи амчратә ус-
зуҩцәеи рзанааҭтә зыҟаҵара ахәшьа-
ра аҭара хықәкы хаданы иамоуп. 

Анапхгарабжьаратәи атактикатә 
ҽазыҟаҵарақәа мҩаԥысит атәыла Аха-
да Аслан Бжьаниа инапынҵала, аҿар 
Адунеизегьтәи рфестиваль «Сириус» 
аҿы хәажәкырамза 1 - 7 рзы амҩаԥы-
сра инадҳәаланы.

Аӡиа Риҵа аԥшаҳәаҿы 

Аҽазыҟаҵарақәа

Аԥсны Амилаҭтә банк агәаларшәа-
ратә ԥараҿырԥқәа «Кавказ ажәларқәа» 
ҭнажьит. Аԥараҿырпы ахәԥсаҵәҟьа  
200 ԥсар рҟынӡа инаӡоит.  Зынӡа 
1000 цыра ҭыжьуп. Абри атәы аа-
нацҳауеит Абанк апресс-маҵзура. 

Арҭ аԥараҿырпқәа 925-тәи ацқьа-
ра змоу араӡны иалхуп, иара 100х60 
миллиметр иҟоуп, акапан – 351 грамм 
рҟынӡа инаӡоит. 

Асахьаҭыхыҩ - Баҭал Џьапуа. 
Аԥараҿырпы «Кавказ ажәларқәа 

рымаҭәеи рабџьари» асериала 
иҭыжьуп.

Аԥараҿырпы аверс аҿы – 

афотоҭыхыҩ Дмитри Ермаков XIX 
ашәышықәсатәи иҭыхымҭа «Аԥсуа 
депутатцәа» аҟынтәи аибашьцәа 
рфотосахьа, арымарахь амратә 
дыргеи ажәҩан иалоу 11 ашьау-
ардынқәеи арбоуп, маҷк арыӷьа-
рахьшәа аԥараҿырпы ахәԥсаҵәҟьа 
– 200 ԥсар, иара убас уи анҭыжьыз 
арыцхә – 2023ш. ануп. Аԥараҿыр-
пы арыӷьарахьтәи аган аҿы Аԥсны 
Абанк», иара убас Ареспублика Аԥс-
ны ҳәа азаҷ ҟаҵоуп. 

Ареверс аҿы – асериа «Кав-
каз ажәларқәа рымаҭәеи рабџьа-
ри» афырхацәа зегьы иԥшшәылоу  
азаҷкьыԥхь ала инагӡоу рсахьақәа 
ануп.  Асахьа итрадициатәу аԥсуа 
орнамент ала иҟаҵоу адекоратив-
тә хыц иҭакуп.

Агәалашәаратә ԥараҿырпқәа

Амилаҭтә банк аҟны

dd Уыстәыла аҩныҵҟатәи аусқәа 
Рминистрра аделегациа Аԥсны аҩ-
ныҵҟатәи аусқәа рминистр, амили-
циа аинрал-маиор Роберт Киут иа-
аԥхьарала Аԥсныҟа иааит, – адырра 
ҟанаҵоит Аԥсны аҩныҵҟатәи 
аусқәа Рминистрра апресс-маҵзура.

 Аԥсны аҩныҵҟатәи аусқәа рми-
нистр Урыстәылатәи иколлегацәа 
бзиала шәаабеит ҳәа дырԥыло, 
Аԥсны амчратә хылаԥшырҭақәа 
анапхгарабжьаратәи атактикатә ҽа-

зыҟаҵарақәа рылахәхаразы иҭабуп 
ҳәа реиҳәеит. 

Роберт Киут жәларбжьаратәи 
атерроризм, абџьари анаркоти-
катә маҭәашьарқәа изакәанымкәа 
аҳәаа иахыганы наҟ-ааҟ реикәыр-
шара аганахьала ацәгьоурақәа 
раԥхьырҟәҟәаареи, ацәгьоуцәа 
рыԥшаареи, раанкылареи уҳәа 
ахырхарҭақәа рыла анапхгараб-
жьаратә усеицура қәҿиарала аҿи-
ара шамоу азгәеиҭеит. 

Аиԥылара ихы алаирхәит Аԥс-
ны иҟоу Урыстәыла аҩныҵҟатәи 
аусқәа Рминистрра ахаҭарнак Сер-
геи Голенков.

Аминистрра аделегациа – Аԥсны

Аиԥылара

dd Гәдоуҭа ақалақь агәаҿы игы-
лоу араионтә пошьҭа, абиблиотека, 
ателехәаԥшра ахьыҟоу ахыбра ахыб 
рыԥсахраны иҟоуп.     

Аиҭашьақәыргыларатә усурақәа 
ареспубликатә биуџьет ахарџь ала 

имҩаԥысуеит. «Ахыбра ахыб аԥса-
хразы иазоужьхеит 17 млн. мааҭ ина-
реиҳаны.   

Уажәы ажәытә хыб ахыхреи аҿыц 
аҟаҵареи рзы аусурақәа мҩаԥысуе-
ит», –  адырра ҟаиҵеит Гәдоуҭа ара-
ион Ахадара аинформациеи ауа-
ажәларра рымадареи рзы аҟәша 
аспециалист хада Арнольд  Ӡари-иԥа. 

Ахыб аԥсахра иазку аусурақәа 
ҳазҭоу ашықәс нҵәаанӡа ихыркәша-
хароуп.

Ахыб рыԥсахуеит
Ашықәс нҵәаанӡа

dd Аԥсуа жәлар иарбан ҭоурыхтә 
аамҭазаалакгьы рҿахәҳәаҩцәа, 
зыжәлар рыԥсҭазаара зыԥсҭазаараз 
ауаа хатәрақәа рылиаауан. Убарҭ 
ируаӡәкыз, аԥсуа қыҭа Лыхны 1883 
шықәсазы ииз, аҳәынҭқарратәи ауа-
ажәларратәи усзуҩы Аланиа Дмитри 
Иван-иԥа диижьҭеи 140 шықәса ҵит.

Аланиа Дмитри Иван-иԥа Аԥс-
ны еицырдыруаз, зажәа ылҵуаз, 
зус цқьаны иназыгӡоз аԥсуан. 1989 
шықәсазы иара идҳәалаз амате-
риалқәа еизызгон. Дмитри Иван-
иԥа иаб иашьа иԥа Аланиа Лев Ни-
колаи-иԥа Лыхнытәи абжьаратә 
школ аҟны аус иуан. Ҳаицәажәара 
абас далагеит: «Дмитри иаби саби 
еишьцәан. Ҳаҩны лассы-лассы Аԥс-
ны анапхгара аҭаауан. Саб иашьа 
Дмитри ажәлар рыԥсҭазаара да-
лахәын. Нестор Лакобеи, Самсон 
Ҷанбеи, Дмитрии лассы-лассы иаау-
ан. Дмитри имшиира аныҟаз Нестор 
Лакоба аҳамҭа иманы дааит. Усҟан-
тәи аамҭазы уи аҩыза зыҩны из-
маз маҷӡазар ҟаларын. Уи иааигаз 
ацәашьы здыркуа акәаҷап ду (алам-
па) иахьагьы аҩны иҳамоуп. Из-
лыху аиха хьамҭоуп, азынџьырқәа 
изҭагылоу уамашәа иԥшӡоуп. Уи 
азынџьыр ала ҳаҩны акәакьҭаҿы 
ихшьын. Аҩны зегьы лашаӡа иҟа-
наҵон. Уи акәаҷап ду, збаҩ ҳмо-
уз Дмитри иҩызцәеи иареи рцәа 
ахыскаауеит. Еицыз зегьы Аԥс-
ны аизҳазыӷьареи ԥхьаҟа ацареи 
зҭахыз ракәын. Урҭ зегьы ашықәс 
еиқәаҵәақәа раан харада ахара 
рыдҵаны ишьын, ирӡын…»

Аланиа Дмитри усҟан Гәдо-
уҭа еиҿкааз ауахәаматә рҵаҩратә 
школ доушьҭымҭан. Уи ашьҭахь 
Тҟәаԥс ақыҭа нхамҩатә школ дал-
геит. Хәышықәса инеиԥынкыланы 
Гәдоуҭатәи араион ашколқәа рыҟ-
ны рҵаҩыс аус иуан. 1911-1913 
шықәсқәа раан Санкт-Петербург-
тәи акоммерциатә курсқәа дрыл-
ганы Аԥсныҟа даауеит. Усҟан аԥсуа 
жәлар раԥхьагылаҩцәа дрыцын, 
жәлар рсовет аиҿкааҩцәа дыру-
аӡәкын. Еиҿкааз қәкы хадас иаман, 
ақырҭуа меншевикцәа ирҿагыланы 
ақәԥара. Иара «Ихьыԥшым асоциа-
листцәа» зыхьӡыз афракциа далан, 
арҭ абольшевикцәа ирыдгылон.

Аланиа Дмитри Иван-иԥа аус 
ахьиуаз: Аԥсны афинансқәа рнар-
комс, Иреиҳаӡоу аӡбарҭа ахан-
тәаҩыс, Аԥсны апартиа аобком 
амаӡаныҟәгаҩыс, Ацентртә Анагӡа-
ратә Комитет (ЦИК) ахада ихаҭыԥу-
аҩс. Аҵыхәтәантәи аамҭазы аус 
иуан: Аԥснытәи АССР Анагӡаратә 
Комитет аҟны, уи ашьҭахь аиҿкаа-
ратә хәҭаҿы еиҳабыс дыҟан.

Аԥсны апартконференциа аде-

легатси Қырҭтәыла акомпартиа 
аизара ду аделегатси далырххьан. 
Аланиа Дмитри ифотосахьақәеи 
иара идҳәалаз аусқәеи аҩнаҭаҿы 
ирацәаны ирыман. Иаб иашьа иԥҳа 
Антонина Николаи-иԥҳа ицәырыл-
газ апортреҭ дахцәажәо, ус лҳәе-
ит: «Абри апортреҭ, иара Дмитри 
данҭарк ашьҭахь Аҟәантәи иаагаз 
ауп. Инапҩымҭақәа, ипортреҭқәа 
зегьы ыӡит. Нестор Лакоба, Дмитри 
Аланиа, Самсон Ҷанба еидтәаланы 
иҭыхыз, уи заа иааганы иаанижьыз 
ауп. Иара ипортреҭқәа рацәан, нас 
еидаҳкылеит… Дмитри дандыри-
аша нахыс Несторгьы, Дмитригьы, 
Самсонгьы зныз апатреҭ ҳсасаа-
ирҭаҿы иқәгылоуп. Ҽнак азал жәа
нтә сыҩналаргьы, жәантә сҵәыуоит. 
Абас «иҳалаԥшуа аҵхқәеи-амшқәеи 
рхыргоит»…»

Аланиа Антонина уажәы-уажәы 
ацәажәара далагон. Акы лыцәбжьа-
хар ҳәа дшәон.

– Сара Аҟәатәи арҵаҩратә тех-
никум аҩбатәи акурс аҿы стәан. 
Убасҟан ауп Дмитри данҭаркыз. 
Адырҩаҽныҵәҟьа акомҿарра са-
лырцеит. Дмитри «ажәлар драӷан» 
ҳәа ашәҟәқәа ҟарҵеит. Мышқәак 
аабжьысхьан атехникум аансыжьыр 
амуа сааҭадыргылеит…

Аланиа Дмитри 1923-1924 ш. рзы 
апартиа Аԥснытәи аобласттә коми-

тет аҟны маӡаныҟәгаҩыс дыҟан. 
1924 шықәса инаркны 1926 шықә-
санӡа аус иуан ЦИК ахантәаҩы 
ихаҭыԥуаҩс. 1926 шықәсазы Қарҭҟа 
диаргоит. Уи ашьҭахь 1928ш. Аԥс-
ныҟа дхынҳәуеит. Еиуеиԥшым ауа-
ажәларратә усқәа инапы рылакын.

  – Агазеҭ «Аԥсны» азы, – лҳәе-
ит Антонина Аланиа, – еснагь аста-
тиақәа еиқәиршәон. 1920 ш. жәа-
бранмзазы Аԥсны аинтеллигенциа 
аизара ду мҩаԥыргеит. Дмитри уаҟа 
агазеҭ «Аԥсны» азҵаара шьҭихит, 
убраҟа аҵарадырра шышьҭыхтәу 
дазааҭгылеит… Уи Лыхны данаа 
ирзеиҭеиҳәон иқәгылара џьоукы 
ишыргәамԥхаз… Агазеҭ «Аԥсны» 
аномер ҿыцқәа анҭыҵлак Лыхныҟа 
ирацәаны иааигон. Аԥхьашьа зды-
руаз ириҭон, аԥхьашьа ззымдыруаз 
ирзаԥхьаразы иреиҳәон. 

– Ҽнак мацара амра ҵлакы 
ашәара иҩеихьан еиԥш Дмитри 
Лыхны дааихьан. Ҳан иаразнак 
акҿаҩра дныкҿалеит Дмитри бзиа 
иибоз аԥсуа чысқәа лырхиарц. Иар-
гьы жәабжьқәак ҳаиҳәандаз ҳәа 
икәша итәаз ауаа рҿаԥхьа аҭам-
заара нышьҭаҵаны, ҳан дзыҩназ 
аԥацхахь иҿынеихеит. Ашә нкы-
диҵан, «Ақыҭахь Владимири (Во-
ва) Икеи аазгар сҭахуп. Урҭ шәа-
ра шәыхшара реиԥш ишәааӡарц, 
шәырхылаԥшларц, шәара шәҿы иа-

ансыжьуеит, – ҳәа, налеиҳәан ҳан 
лҭакгьы дазымԥшыкәа дындәылҵит.

– Аланиа Дмитри уи аҽны 
илахь еиқәын. Ихшара аԥсшәа 
ахьырзымдыруаз  (ран даурысын) 
иадиҳәалозу, игәы иалаҵәҟьаз иа-
ахтны изымҳәазу аилкаара уадаҩын, 
– лҳәеит Антонина.

 Иԥацәа рҩыџьагьы аԥсуа быз-
шәа бзиаӡаны ирҵеит. Иреиҳаӡоу 
аҵараиурҭақәа ирылгеит. Аиҳабы 
Владимир (Вова) 1941-1945-тәи 
аибашьра Дуӡӡа аан фырхаҵарыла 
дҭахеит. Ика Москва дынхон, дҭа-
ацәаран.

– Дмитри, – лҳәеит Антонина, – 
аҵыхәтәан аҩны данааи ҳбаҳча, 
ҳашҭа зегьы еимидеит. Дцәажәаӡо-
мызт. Агәашә аартны, абыца еида-
рак зманы иааиз ҳаб Николаии иа-
реи даара акыраамҭа еицәажәон. 
Уи ауха Дмитрии сареи Аҟәаҟа 
ҳаицны ҳцон. Ҳаб ихы шьҭыхны 
дызихәаԥшуамызт… Иӡамҩа ба-
аӡашәа избеит. Дмитри иашьа ихы 
ниақәикын, мчылашәа дааччан, ус 
иеиҳәеит: 

–Амҭақәа акалашәа иҟоуп, аха 
шәымшәан. Шәгәы акы аанамгааит, 
сара асаркьеиԥш сыцқьоуп, – иҳәе-
ит, нас  зегьы бзиала ҳәа реиҳәе-
ит. Ахәы аҟынӡа днаскьаагеит. Уаҳа 
ишьҭахьҟа дымхьаԥшӡакәа, изыԥш-
ны игылаз амашьына дынҭатәеит. 
Зегьы ҿымҭӡакәа акыраамҭа ҳашь-
хныԥсыланы ҳгылан. Ҳаб иқьышәқәа 
қәац-қәацо: 

– Иреиӷьӡоу Аԥсны аҵеицәа 
рҭагылазаашьа уадаҩуп… Алах-
шақәа, – иҳәан аҩныҟа иҿынеихеит. 
Абраҟа ҳара иаҳзымдыруаз маӡак 
ҳаб ишидыруаз еилыскааит…

– Сара Аҟәаҟа Дмитрираа 
рахь сцеит. Зегьы еишәара-еиҵа-
раха иҟан.Зегьы ргәалаҟазаара 
цәгьан. Уажәы-уажәы ана-ара иа-
аилақьызқьызуан…. Ари 1930-тәи 
ашықәсқәа рантәи амш ауп сызҿу… 
Аҩны аҩнуҵҟа аӡәгьы дцәажәаӡо-
мызт. – Зкәытә аамҭа бааԥсхазеи? 
– ҳәа, ихы дацәажәозшәа абарҭ 
ажәақәа Дмитри иааиҿыҵҟье-
ит… Иара убри ауха Дмитри џьо-
укы аҭел изасит (зегьы аԥсышәа-
ла драцәажәон). Сара ашьҭаларҭа 
ауадаҿы сышьҭан. Уаҟа ашә аар-
тын. Ирҳәоз зегьы бзианы исаҳау-
ан, избон. Уажәы- уажәы ибласар-
кьа ааихыхны астол инықәиҵон. 
Дмитри дыззыӡырыҩуаз ибжьы 
наиқәиргон: «Аамҭа цәгьоуп, ҳми-
лаҭ маҷуп, аӡыблара ҳалаӡыр ҟало-
ит, ҳмилаҭ хьчатәуп, аха изла?» Зҵа-
ара шәкы ықәыргыло еилацәажәон. 
Иацәажәоз руаӡәк, сымҩашьозар 
Самсон иакәын. Уи ус иеиҳәеит: 
«Дмитри, аҭагылазаашьа цәгьоуп, 
зны уҽынаԥхьак, иубеит шаҟаҩы 
ҳалыргахьоу?!» Дмитри уи ииҳәаз 
хамҵаӡакәа иажәа анагӡара даҿын: 
«Қарҭ аҩны сахьыҩназ, ишыжәды-
руа еиԥш, Мачабели имҩа аҟны 
акәын. Аҵх агәазы абжьы сарҿыхеит. 
Нестор Лакоба дзыҩназ асасааирҭа 

аҟынтә ԥҳәыск дасуан, уахь ирласны 
снеирц. Уи дзыҩназ ауада ашә ана-
асырт, сыбла иабаз агәра сзымгеит».

 Аҳәсақәа реиԥш, Дмитри дқьыԥ-
шәыԥуа ибжьы саҳауан, урҭ ахацәа 
рҩыџьегь шеицәажәоз идырше-
ит… Мышқәак аабжьысхьан, Дмитри 
Қарҭҟа иԥхьан дыргеит. Уи ашьҭахь 
ашәҟәы ҳауит, «Дмитри Аланиа аԥ-
садгьыл даӷоуп» ҳәа. Уи ашәҟәы 
сыманы Лыхныҟа сааит. Иаҳәшьа 
Надиа лыҳәҳәабжьы ақыҭа иалыҩу-
ан. Хара имгакәан Дмитри иԥшә-
магьы дықәҵны дааит. Лылаӷыр-
цқәа лҿашы, лыбжьы қыџьқыџьуа 
ус лҳәеит: «Ҳуадақәа ҳдәылырце-
ит, иҩназ дәылган ирблит… Ҭаацәа-
ла ҳаицҵәыуон, ҳаиҿаԥшӡомызт. 
Аамҭа ҳҵәон…

Аланиа Дмитри иҭаацәагьы 
саб Николаигьы акыраамҭа из-
зызԥшыз Дмитри инапҩымҭа ааит. 
Қарҭ дҭакын. Иаҳәшьа Надиеи са-
реи ихәы ҳаманы дахьҭакыз ҳцеит. 
Уи илҳәарц илҭахыз лзынамыгӡар 
ҳәа дшәошәа, уажәы-уажәы аӡы 
днаҿыхәон. Лылаӷырӡ лзаанкыло-
мызт. Дыгәжәажәон.  

 Абахҭа ҳаннаҵагыла, – 
еиҭалҳәон Антонина, – ауаа рыб-
жьқәа аҭыӡқәа ирылыҩны иуаҳауан. 
Шаҟа сааҭ ҳгылаз сгәалашәом. Аха 
нас, инаагаз афатә ҳамырхит. Ԥыҭрак 
ашьҭахь, аарла игоз, Дмитри ибжьы 
ҳлымҳа иҭасит. Надиа дгәаҟит, дуа-
зырит, лашьа диҿаԥшырц, аха дыл-
зырбодаз?! Сара сгыланы уи ибжьы 
сацҵәыуон… Ҳарҭмаҟ инаагаз ҳа-
мызхыз хыхь даақәгылан, иҿаԥшы-
лара ҟәызгаӡа: «Арҭ иаажәгаз иҭах-
хаӡом, шәысҭ шәарҭмаҟ», – иҳәан, 
иҭақәаз ааҭыхны, арҭмаҟ ыршәны 
аҿылаирхеит. Абахҭа аҭыӡқәа Дмит-
ри ибжьы рныҩҩуан:  «Надиа, са-
ра  хара сыдым, сыцқьоуп, сыжәлар 
сырԥоуп!», – ҳәа.

Аланиа Надиеи сареи ҳашҵәуоз 
Аԥсны ҳааит…

Аланиа Дмитри Иван-иԥа зыԥ-
сы цқьаз, зыԥсадгьыли зыжәлари 
бзиа избоз, здыррақәа Аԥсны аиз-
ырҳареи аиҵыҵреи иазызкуаз, ха-
рада ахара идҵаны 1937 шықәсазы 
дшьын. Иаб игәараҭаҿы иара иажәа, 
иҭынха, иҭоурых рыԥсы иаҵаҵәахны, 
абиԥарала еимдо иааргоит.

Лакоба Нестор Дмитри Аланиа 
акәаҷап ду (алампа) ҳамҭас ииҭаз, 
уи иҭаацәа С.Дбар ихьӡ зху Аԥс-
ны жәлар Рџьынџьтәыла еибашьра 
Аҳәынҭқарратә музеи ҳамҭас 1989 
шықәсазы Аланиа Лев Николаи-иԥа 
иеиҭеит, иара убас афотосахьақәа 
рацәаны.

Зыԥсадгьыл зымҭиз, асаркьа 
еиԥш згәы цқьаз, зажәеи зуси еима-
даз, Аланиа Дмитри Иван-иԥа иҩыз-
цәеи иареи ҳаԥсуа ҭоурых иагәы-
цәзаауеит, иахаҿызаауеит. Ҳажәлар 
рҭоурых, ҳажәлар ирбаҟоуп. Уи 
аамҭа еиқәаҵәақәа ирылаӡыз Аԥс-
ны аҵеицәа зегьы зыԥсадгьыл зхы 
аҵкьыс бзиа избоз ракәын. Ахааназ 
хашҭра рықәым.

Гугуца Џьыкырба

Ахара сыдымЗразҟы дыркьаҿыз

dd С.Ҷанба ихьӡ зху Аԥсуа драматә 
театр аҿы имҩаԥысит Москва инхо, 
аҵараиурҭақәа ирҭоу аҿар рымчала 
еиҿкаау Аԥсны аҿар рырҿиаратә 
хеидкыла аӡыргара. Уи иалагеит 
Аԥсны агимн арҳәарала.

Аиԥыларахь иааԥхьан Аԥсны 
акультура аминистр инапынҵақәа 
назыгӡо Динара Смыр, Аԥсны жәлар 
рартист Нодар Ҷанба, асахьаҭыхҩы, 
Аԥснытәи  аҳәынҭқарратә универси-
тет аҟазара афакультет адекан Нуг-
зар Логәуа.

Ахеидкыла аӡыргара иазкыз аиԥы-
лара аартуа, Москва иҟоу Аԥсны Ацҳа-
ражәҳәарҭа апресс-маӡаныҟәгаҩ Аб-

загә Ҵәыџьба иҳәеит дара рхықәкы: 
Арҿиаратә центр Москва иҟоу, Уры-
стәыла инхо рзы мацараз акәым изе-
иҿкаау. Уи ҳаиднакылароуп Аԥсны 
аҿар зегьы, насгьы акультуреи арҿи-
ареи рымацара ирызкым ҳаигәныҩра. 
Аполитикатә хықәкы амаӡам анаҳҳәа, 
уи иаанагаӡом ҳара Аԥсны аполити-
ка  ҳалацәажәаӡом ҳәа. Ҳара иаҳусуп, 
иаҳхьаауп ҳажәлар ирыхҭысуа, иры-
гу, изыргәырӷьо зегьы. Мызқәак ро-

уп иҵуа ари ахеидкыла аԥҵоижьҭеи 
Москва, аха абри аамҭа кьаҿ иҭагӡаны  
имҩаԥаҳгахьеит имаҷымкәа аиԥыла-
рақәа, астол гьежьқәа». 

Москва инхо адиаспора рыбзо-
урала аҿар ироуит алшара Москва 
«Морозоваа рынхарҭаҿы» (Усадьба  
Морозовых) есымчыбжьа арҿиаратә 
еиԥыларақәа рымҩаԥгара. Аԥсуа 
ҿар ажәлар рашәақәеи рыкәашареи  
дырҵаразы алшара  рзаԥҵоуп. 

Ажәа иҳә́еит Ҭырқәтәылантәи иааз, 
Чаиковски ихьӡ зху аконсерваториа  
азанааҭҭҵааҩ Барас Кәыџба. «Ари 
ахеидкыла ҳара асоциалтә ҳақәа 
ҳанҭыҵны  ҳаибабара иазкуп. Иааӡа-
гоу аԥсуа фольклор ҳарҿыхап» – аз-
гәеиҭеит иара. 

Жәлар рартист, 80-тәи ашықәсқәа 
рзы Аԥсны аҿар рхеидкыла напхга-
ра азызуаз Нодар Ҷанба иқәгылараҿ 
иҳәеит: «Ҳара ари аҩыза ахеидкыла 
анаԥаҳҵоз даҽа аамҭа хьанҭак ҳҭагы-
лан,  «ҳгәылацәа» рылаԥш ҳаҵшәо-
мызт, аха иаҳдыруан ҳхықәкы. Шәа-
ра акагьы шәацәымшәан, шәыгәҭакы 

нашәыгӡала, ҳара ҳшәыдгыдаҩцәо-
уп,  ҳахьхәарҭоу – ҳацхырааҩц́әоуп».

Аҿар Анана Ҭыжәба, Алиас Сан-
гәылиа рықәгылараҿы иазааҭгылеит 
ҳхатәы бызшәа мыӡразы аԥсышәа-
ла ишцәажәалатәу. Ахеидкыла ала-
гоит иаанаго – иаарту амаҿа – иаар-
ту  ашәҟәы аҿы,  аҿар реидкылара, 
дыррала реизырҳара, ибеиоу ҳкульту-
ратә ҭынха аиқәырхара ауп, ҳәа аз-
гәарҭеит  дара.

Асахьаҭыхҩы Нугзар  Ло-
гәуа  иажәахә аҿы игәалаиршәон: 
«Ҳара  ҳаамҭаз ҳхеидкыла иалан 
абаҩхатәра ҷыда злаз аҿар. Урҭ,  Аԥс-
ны алахьынҵа зыгәҭыхаз, здыррақәа 
ҳаракыз ирыбзоураны иҳалҳаршоз 
маҷмызт. Усҟан аамҭа шымариамыз-
гьы, ус аламала ажәа аҳәара  ҳа-
нақәиҭымыз аламала. Иахьа шәара 
изықәҿиаз ҿаруп, избанзар  шәынхо-
ит зхы иақәиҭу атәылаҿ. Шәышәқәа 
зегьы аартуп. Ишәыдысныҳәалоит  
ахеидкыла бзиа аԥҵара ахьшәыл-
шәыршаз», – ихиркәшеит уи иқәгы-
лара.

Аԥсны акультура аминистр 
инапынҵақәа назыгӡо Динара Смыр 
илҳәеит дара еснагь рывагылара, ры-
цхраара ишазхиоу, акультура Амини-
стрра аганахьала адҵаалара рҭах-
хозар еиуеиԥшым аусмҩаԥгатәқәа 
реиҿкааразы.

Ари  аҿар рхеидкыла  иалаларц 
рылшоит изҭаху аԥсуа ҿар зегьы, урҭ 
рхықәкы рыцеиҩызшо. Иахьатәила 
Аԥсны аҿар рырҿиаратә хеидкыла 
иалоуп 150-ҩык.

Ахеидкыла аӡыргара аԥсы 
ахарҵон уи иалоу аҿар: Абзагә 
Ҵәыџьбеи Лука Шьамаҭааи  еицына-
рыгӡеит ҳажәлар бзиа еицырбахьоу 
ашәа «Аԥсны сара сгара». Агәахәара 
ду урҭон ашәаҳәацәа қәыԥшцәа Иар-
на Смыр, Барас Кәыџба, Емилиа  Тер-
зиан  – Хагба  рықәгылара.

Аиԥылара хыркәшо, аҿари аиҳа-
быратә абиԥареи еиԥырҵит агәыӷра 
бзиақәа рымҩахь узырԥшуа  анота-
ла. Ақәҿиарақәа, аус дуқәа раԥхьаҟа 
ирзыԥшызааит ҳажәлар рԥеиԥш 
знапы иану  ҳҿар!

Аҿар рырҿиаратә хеидкыла

Ҳԥеиԥш знапы иану

Наира Сабекиа

Ԥшь-жәашықәсак инареиҳаны 
Аԥснытәи аҳәынҭқарратә универ-
ситет аҿы аԥсуа доуҳа арҿиареи, 
уи иауасхыру амилаҭтә литература 
абзиабареи аҿар рылааӡара знапы 
алакыз, афилологиатә ҭҵаарадыр-
рақәа ркандидат, адоцент Лиудми-
ла Арзамеҭ-иԥҳа Хьыбба диит 1954 
шықәсазы, Аҩадатәи Ешыра ақыҭан, 
иҿырԥшыгоу аԥсуа ҭаацәара, ауаҩ 
нага Арзамеҭ Хьыбба иҩнаҭаҿы. 

Уи лыԥсҭазаараҿы имаҷмызт 
ашықәс лашақәа реиԥш, гәырҩа-
ла иҭәыз аамҭа ҟәыҵәақәагьы, иа-
ра убас, гәыӷра мацарала ииасу-
азгьы еиҵамызт. Ашықәс лашақәа 
дхырымԥааит, аамҭа «лашьца» да-
зымхәаҽит, игәыӷра мацараз акыр 
деиҵадырӷәӷәазаргьы, лымҩа 
аҿаҟәара рылымшеит, рышьҭақәа 
нхон лгәаҿы, аамҭақәак ирҭагӡа-
ны рхы дырҿыцуан, иара уи ала 
ажәытәи аҿатәи еигәныҩртә 
иҟарҵон.

Лиудмила Хьыбба К. Ф. Ӡиӡариа 
ихьӡ зху Аҟәатәи аԥсуа школ-ин-
тернат даналга, дҭалоит Аҟәатәи 
аҳәынҭқарратә арҵаҩратә инсти-
тут афилологиатә факультет, ибзи-
аӡангьы далгоит. Ашьҭахь, Қарҭтәи 
аҳәынҭқарратә университет аҿы 
аспирантура дҭалеит. 1990 ш. акан-
дидаттә диссертациа лыхьчеит, 
аха ишьақәдырӷәӷәаанӡа Аԥсны 
аибашьра иалагеит.

Ҳаԥсадгьыл аҟазаареи аҟамза-
ареи ианҭагыла, Лиудмила Арза-
меҭ-иԥҳа излалылшоз ала аԥсуа еи-
башьцәа гәымшәақәа ацхыраара 
рылҭон. Акыраамҭа, далҵыртә аҭагы-
лазаашьа ахьзыҟамлаз Аҟәа, дым-

шәаӡакәан маӡала, аӷа иҵшәаара 
иазкыз аусқәа мҩаԥылгон. Иара 
убас, аибашьра адәаҿы  аԥсадгьыл 
ахьчаҩцәа иаадырԥшуаз рфыр-
хаҵарақәа ирызкны агазеҭ «Бзыԥ» 
аҟны 50 инареиҳаны астатиақәа 
лкьыԥхьит, аибашьра аамҭеи уи 
ашьҭахьтәи ашықәсқәеи ирылагӡаны.

Аԥсны ахақәиҭра анаиу, Лиуд-
мила деиҭазыхынҳәуеит лыҭҵаара-
дырра. Аусумҭа ҿыц иҩны, академик 
Т. Гуриев инапхгарала акандидаттә 
диссертациа лыхьчоит Владикав-
каз, К. Хьетагуров ихьӡ зху ауни-
верситет аҿы.

1981 шықәса инаркны Аԥснытәи 
аҳәынҭқарратә университет аԥсуа 
литература акафедра аҟны асту-
дентцәа алекциақәа дырзаԥхьон. 
2006 шықәсазы Евро комиссиа иҟа-
наҵаз ааԥхьарала, Лиудмила Арза-
меҭ-иԥҳа дышьҭын Ҭырқәтәылаҟа 
аԥсуа бызшәа арҵаҩык лаҳасаба-
ла. Усҟан Аԥсны Ахада С. Багаԥшь 
ихьӡала иаашьҭын Л. А. Хьыбба 
лырҽхәаԥхьыӡ атәы зҳәоз ашәҟәы. 
Шықәсык анаҩс уи дхынҳәуеит Аԥс-
ныҟа, лусура иацылҵоит Аԥснытәи 
аҳәынҭқарратә университет аҟны.

Лиудмила Хьыбба апоезиа ага-
нахьалагьы дхәыдамызт, дышҿаз 
апоезиа ашҭа дҭалеит, аибашьра 
иалагаанӡа иҭлыжьхьан  ажәе-
инраалақәа реизгақәа: «Абӷьыц» 
(1989 ш.), «Ашәа» (1992 ш.), илы-
ман алҵшәа бзиақәагьы, аха урҭ 
аибашьра иалаӡит. Лқәыԥшразы 
илыҩуаз ажәеинраалақәа лхаҭа 
лыԥсҭазаара рныԥшуан, иара убас, 
урҭ иргәылубаауан аԥсадгьыл абзи-
абара, алахҿыхра, агәыӷра.

1973 шықәсазы Аҟәа ашәҟә
ҭыжьырҭа «Алашара» иҭнажьуе-
ит Аԥсны аԥхьаҩцәа бзиа ирбо, 
еицырдыруа абаза жәлар рпоет 
Миқаель Чкуту иажәеинраалақәа 
реизга аԥсшәахь еиҭаганы. Аизга 

«Ашьауардынқәа рҵас» имаҷым-
кәа иагәылалеит аԥсуа поетцәа 
хатәрақәа И. Ҭарба, В. Амаршьан, 
Вл. Анқәаб, К. Ломиа, Н. Кәыҵниа 
днарывагыланы Л. Хьыбба еиҭал-
газ ажәеинраалақәагьы. Лиудми-
ла Хьыбба усҟан дқәыԥшын, аха 
акьыԥхь аҿы поет ҿак лаҳасабала 
дырдырхьан, насгьы илыман бзиа 
дызбоз аԥхьаҩцәа маҷҩымкәа. Аха 
зегьы ирыцкыз, апоетцәа хатәрақәа 
лыгәра ргахьан. Мамзар ари аизга 
дадрыԥхьаломызт урҭ. 

Уи илҭынхеит 35 инареиҳаны 
аҭҵаарадырратә статиақәеи урҭ 
еидызкыло аизгақәа хԥеи. Аԥсуа 
литератураҭҵаараҿы илагала бзио-
уп, насгьы астудентцәа рзы ицхы-
раагӡоуп уи лусумҭақәа «Ҳәаак», 
«Ажәеи ажәеи», «Аамҭа» (60-80-тәи 
ашықәсқәа рзы аԥсуа проза аҷыда-
рақәа). Иҭыҵхьан убасгьы, лажәе-
инраалақәа реизга «Ҭагалан». 

Лиудмила Арзамеҭ-иԥҳа лыԥсҭа-
заараҿы акыр аџьабаа лбахьан, 
лыԥшәма, еицырдыруа апоет, аҵа-
рауаҩ, апатриот иаша Владимир 
Анқәаб данлыԥха ашьҭахь, аԥсҭа-
заара аҿаԥхьа лҭакԥхықәра ҩын-
тәынгьы еиҳахеит, аха гәкаҳарак 
ҟалымҵеит. Иаҳҳәар ҳалшоит, Л. А. 
Хьыбба насыԥ ду змаз дреиуан ҳәа. 
Лара илааӡеит лыԥшәма хьӡырҳәа-
га Вл. П. Анқәаб ашәышықәсқәа ир-
гәылсуа ихыԥша зцу, Аԥсны еицыр-
дыруаз аҟәыш дуӡӡа Анқәаб Џьсыԥ 
иҟәырҷаха змырӡуа аҭыԥҳацәа 
ссирқәа ҩыџьа: Анқәаб Гәында Вла-
димир-иԥҳа – Сҭамԥылтәи аунивер-
ситет аҿы ахатәы бызшәа даԥхьоит, 
Анқәаб Риҵа Владимир-иԥҳа – Шот-
ландиа, Абердинтәи ауниверситет 
аҿы аус луеит, асоциологиатә нау-
кақәа дыркандидатуп. 

Лиудмила Хьыбба зҭыжьра 
дахьымӡаз ллитератураҭҵа-
аратә усумҭақәа маҷым. Иара 
убас, хыхьҟа зыӡбахә ҳҳәахьоу 
ҳџьынџьхеиқәырхаратә еи-
башьраан зхы иамеигӡоз Аԥсны 
аҵеицәа, урҭ жәҩахыркны иры-
вагылаз Нхыҵ-Кавказ ҳаешьа-
ратә жәларқәа иԥсаҟьаны иа-
лаԥсоу ҳџьынџьуаа рхылҵшьҭреи 
ирзылкыз лпублицистика еидыз-
кыло аизга аҭыжьра иазырхиа-
хоит хара имгакәа В.П.Анқәаб 
ихьӡ зху Аԥсуа-адыга филологиа 
ацентри, лара лыԥсҭазаара зегь 
ахьымҩаԥысуаз аԥсуа литера-
тура акафедреи аусзуҩцәа рыб-
зоурала.

Лиудмила Арзамеҭ-иԥҳа Хьыб-
ба-Анқәаб илыхҵан «Иреиҳау 
аҵараиурҭа зҽаԥсазтәыз аус-
зуҩ» ҳәа ахьӡ ҳаракы. Лџьабааи, 
лырҿиаратә ҭынхеи мҩақәҵага-
хоит еиҵагыло абиԥара ҿеи, иа-
ра убас, зҵарадырра аҩаӡара 
ҳаразкырц зҭаху аҟазацәеи аза-
нааҭуааи рзы.

Агәалашәара наӡаӡоуп, ауаҩы 
дыргәалашәонаҵы абиԥарақәа 
дрыцзаауеит.

Ахра Анқәаб

Зыхьӡ наӡаӡоу

Абиԥарақәа 
ирхамышҭуа

Ахыншьалара зегьы ирылам...

dd Аҧсуаа ражәа иалаҵаны 
ирҳәоит: «Ҭәи млашьи зеибады-
руам». Аиашазы, мариала, ама-
зеи иашьцыланы, уи ала зхы 
ныҟәызго ахаангьы ихаҿы иаа-
игарц дашьҭалом, иагьизеилка-
ауам ахныҟәгара зцәыуадаҩу,  
аҳәынҭқарра аҟнытә ауалафахәы 
10 нызқь мааҭ зауа, уи ала инхо 
ауаа рыбзазашьа.

Ауааҧсыра рынхашьа-
рынҵышьа аҟны ицәырҵуа азҵаа-
рақәа рацәоуп. Проблема хаданы 
иҟоу ируакуп ауааҧсыра  нхарҭа 
ҭыҧла реиқәыршәара ахьзалым-
шо.  Иахьа ауадақәа ахә рых-
шәаауа инхо аҧсуа ҭаацәарақәа 
маҷым. Урҭ реиҳараҩык ҿыц аҭа-
ацәарақәа аҧызҵаз, ма  ҩыџьа-
хҩык ахшара змоу роуп.

Аҧсуа жәлар ҳдемографиатә 
ҭагылазаашьа аӡәгьы изы имаӡам, 
ҳажәлар зламаҷу ала, аизҳара, 
аҿиара шхымҧадатәиу зегьы иа-
адыруеит.

Ари апроблема  ацхыраара 
хацнаркит Агәыҳалалратә фонд 
«Азҳара». Аҳәынҭқарра аҟнытә, 
ҿыц ииз ахәыҷы изоурыжьуаз 
аҧара даарак ирацәамызт. Ҳазҭа-
лаз 2024-тәи ашықәс азы насыҧ-
ны уи шьҭырхит. Аус зуа аҭаацәа-
ра ма аҭаацәа руаӡәк аус иуазар, 
ари аҭаацәара аҟны ииз ахәыҷы 
изы аҳәынҭқарра аҟнытә ирзыр-
шәоит 27 нызқь мааҭ.

Аус зымуа аҭаацәа, ииз ахәыҷы 
изы ирзыршәоит 22 нызқь мааҭ. 

Ҳәарада, цхыраагӡак аҳаса-
бала уи акыр иаҧсоуп ҿыц ииз 
ахәыҷы иааӡараҿы.

Ҿыц ииз  ахәыҷы изы 
аҳәынҭқарра  аҟнытә аҭаацәа 
ирзыршәоз ацхыраагӡа ашьҭыхра 
инамаданы  Аҧсны Аҳәынҭқарра 
асоциалтә еиқәыршәареи аде-
мографиатә политикеи рминистр 
Руслан Аџьба ҳаиҿцәажәараан 
хаҭала, инаҵшьны иазгәеиҭеит 
Аҳәынҭқарратә хықәкытә про-
грамма «Анхарҭа – 2023-2025» 
шышьақәырҕәҕәоу, аус шауа.

«Апрограмма еиҿкаауп еи-
уеиҧшым акатегориақәа рыла. 
Ауадақәа зҭаху ауаҩы ииҩыз ар-
заҳал инақәыршәаны, уи аҟны 
иарбоу акатегориақәа ирыҵар-
куа ауадақәа рыҭара еиҿкаауп. 
Уи хылаҧшра аҭаны, иҭҵааны 
иазнеиуеит иазыҧҵәоу акомис-
сиа»,– иҳәеит уи.

«Анхарҭа – 2023-2025» апро-
граммаҿы иазгәаҭоу акатегори-
ақәа иреиуоуп:

ауадақәа зҭаху ихьӡ зҳәо, 
ихьӡала иҟоу, ихатә нхарҭа 
ҭыҧ ыҟамзароуп Аҧсны, еснагь 
дахьынхо аҭыҧгьы имамзароуп;

актәи агәыҧ аинвалид, ма 
Аҧсны Аџьынџьтәылатә еи-
башьраан иоуз ахәра иахҟьаны 
иинвалидхаз;

ахшарарацәа змоу аҭаацәа-
рақәа, х-ҩык инареиҳаны ахша-
ра змоу;

 ахәыҷы-инвалид дызмоу аҭа-
ацәарақәа (даниз инаркны – аин-
валид);

зықәра намӡац, зани заби, зҭа-
ацәа аҩыџьагь зцәыӡыз, изыҧхаз 
ахәыҷқәа-аеҭымцәа;

Аҧсны Аџьынџьтәылатә еи-
башьраан иҭахаз, ма хабарда иб-
жьаӡыз рҭаацәарақәа уҳәа убас 
егьырҭгьы.

Ҳәарада, «Анхарҭа – 2023-
2025» иаҵанакуа акатегори-
ақәа нхарҭа ҭыҧла реиқәыршәа-
ра даара акыр зҵазкуа, хәарҭара 
дугьы злоу усмҩаҧгатәуп. Аха 
хыхь еиқәыҧхьаӡоу акатего-
риақәа ирыҵаркуа, нхарҭа ҭыҧ 
змамкәан, ауадақәа аҧара рых-
шәаауа, инкыдгәгәало, иахьа ара, 
уаҵәы ана ҳәа, зымаҭәақәа ҿаҳәа-
ны иқәу ҳауаажәлар рхаҭарнак-
цәагьы рызхьаҧшра, ацхыраара 
рыҭара хымҧадатәиуп, сгәанала.

Аӡәгьы изы имаӡам, шьаҿа-
цыҧхьаӡа уаҩ ибла ихгыло акы 
акәны ишыҟоу, ҵыхәаҧҵәарада 
зыргылара иаҿу, зхыҧхьаӡара 
ес-ааира иацло, иазҳауа асаса-
аирҭақәа. Ахатәы сасааирҭақәеи 
аҩнқәеи ҳтәылаҿы имаҷымкәан 
уаҩы ишиҧылогьы, аҳәынҭқар-
ра иатәу, Аҧсны анапхгара аҟны 
иҟоу аӡәырҩыгьы ари абизнес 
ахархәара арҭоит, иааинырслан-
гьы ахан хьыҵәцарақәа дыргы-
лоит. Убри аамҭазы, 30 шықә-
са раахыс иҭацәны, хлаҧшыда 
иҟоу, аибашьра ашьҭахь ҳтәы-
лауаа акымкәа-ҩбамкәа иныркы-
лаз ауадақәеи анхарҭақәеи ҭҵа-
аны, иахьа уажәраанӡа аҧшәма 
дызхым, нхарҭада аган иавах-
аз ҳауаажәлар рхаҭарнакцәа 
рыҭара залмыршахеит. Ари аус 
иазхьаҧштәуижьҭеи акыр ҵуеит.

Еилкаауп, иарбан усзаалак 
аиҿкаара, уи ҧхьаҟацара, аҿиа-
ра аиурц азы иҟаҵатәу, имҩаҧ-
гатәу аусмҩаҧгатәқәа шы-
рацәоу, ишымариам. Аха аиҳабы 
инаиркны аиҵбы иҟынӡа, абе-
иа инаиркны аҕар иҟынӡа, аҧ-
суа жәлар еицаҳзеиҧшу аусқәа 
зегьы неилымхрада, хыншьа-
ларала, рыцҳаибашьарыла ҳаз-
неироуп. Иахьа ицәаҩа бааҧс-
ны иҳамоу ишьҭаҳкааз, аҽхәареи 
аҽырҧагьареи каҳажьыр цәгьа-
мызт. Ҳҩыза, ҳақәла дҕарны, иҭа-
ацәа рныҟәгара ицәыхьанҭаны, 
нхарҭа ҭыҧда даныҟоу,  шьо-
укы уи ицхраара, ирыцҳашьара 
ацынхәрас, рмашьынақәа леи-
вых-ҩеивыхуа, иқьышә хжәа-
ны иаҩсуеит. Иреиҕьоу атәы-
лақәа рахь ҧсшьара ацареи, 
аресторанқәа рҟны ҳтәылауаа 
реиҳараҩык шықәсыктәи ру-
алафахәы знык ала иныхны 
ицоит. Ас еиҧш аҟазшьа ба-
аҧс ахааназгьы аҧсуа ишитәы-
мыз аадыруазар, иаҳгәалашәо-
зароуп. Усҟан ҳхаҿра еиҕьхоит, 
анкьа иҿырҧшыган, изҵашьы-
цуаз жәларны ҳшыҟаз еиҧш, 
ҳхьышьҭрахь ҳхынҳәуеит!

Алиса Гәажә-ҧҳа

«Анхарҭа – 2023-2025»

dd Ианвар анҵәамҭазы Аԥснытәи 
аҳәынҭқарратә университет даҭа-
аит Москватәи Иреиҳаӡоу аеко-
номикатә школ  аректор, афи-
зика-математикатә наукақәа 
ркандидат Никита Иури-иԥа Ани-
симов. Араҟа  аекономикатә фа-
культет астудентцәеи, аунивер-
ситет арҵаҩратә еилазаареи 
алархәны  имҩаԥыргеит аиԥыла-
ра.

Асас бзиала уаабеит ҳәа иаҳәо, 
Аԥснытәи аҳәынҭқарратә универ-
ситет аректор, академик Алеко 
Гәарамиа дазааҭгылеит,  Урыстәы-
латәи иреиҳаӡоу аҵараиурҭақәеи 
ҳареи аимадара бзиа шҳамоу. 

«Аибашьра анеилгаз, ихьанҭаз 
аамҭазы Аԥсныҟа зегь раԥхьа, ҳау-
ниверситет иаҭааз дреиуан Мор-
довиатәи ауниверситет аректор 
Николаи Макарски, нас, Ломоно-
сов ихьӡ зху Москватәи Аҳәынҭу-
ниверситет аректор В.Садовничи. 
Иахьа абри иаҳҭааз Никита Ани-
симов Москватәи Иреиҳаӡоу ае-
кономикатә школ дастудентхеит 
15 шықәса данырҭагылаз. Ҳара 
ҳзы акраҵанакуеит ари аиԥыла-
ра. Уи ахықәкы хадақәа ируакуп: 
Аԥснытәи  аҳәынҭқарратә универ-
ситет аҿы иаартхоит М.Ломоносов 
ихьӡ зху Москватәи аҳәынҭқар-
ратә университет анаукеи  аҵара-
дырреи  рцентр.

Никита Анисимов арахь да-
аиаанӡа диқәшәеит Аԥсны адә-
ныҟатәи аусқәа  рминистр Инал 
Арӡынба. Иазгәаҭатәуп иаргьы 
дшыруаӡәку Москватәи аунивер-

ситет аушьҭымҭацәа.
Никита Анисимов иқәгылараҿ 

иҳәеит, Инал Арӡынба имаҷымкәа 
аусқәа  шымҩаԥигахьоу ҳҵараи-
урҭақәа лҵшәа бзиала аус еицы-
руразы. «Иахьа ҳара ҳаунивер-
ситет аҿы аҵара рҵоит жәаҩыла 
астудентцәа, хаҭала аекономикатә 
факультет аҿы. Ҳара ҳхықәкы: Аԥс-
нытәи астудентцәа зхаҭабзиара 
ҳараку аҵарадырра рыҭаны Аԥс-
ныҟа, рыԥсадгьыл ахь рырхынҳәра 
ауп. Даара алҵшәа бзиахон урҭ 
аекономика аганахьала рхатәы 
проектқәа ҟаҵаны изыхынҳәыр. 
Уи инаҷыданы ҳара ҳаигәныҩра 
арҭбаауеит ҳастудентцәа аекспе-
дициа аҳасабала арахь иаар, сгәы 
иаанагоит, ара шәара шәҿы ирба-
ша, иҭырҵааша рацәоуп ҳәа».

Аиԥылара хыркәшо, Ники-
та Анисимов рҭакқәа ҟаиҵе-
ит ирацәаны ирҭоз азҵаарақәа,  
онлаин-арҵарагьы дзавым-
сит.  Аԥхьаҟазы уи аҩыза арҵара 
ахатәы ҭыԥ  ааннакылоит.

Аимадарақәа

Ҳауниверситет аҿы – ацентр ҿыц

Наира Сабекиа

dd Ахәыҷы изинқәа рыхьчара-
зы азинмчы змоуи Аԥсны ахәыҷы 
изинқәа рыхьчаразы азинмчы змоу 
Иаппарат аҟны иаԥҵоу Ауаажәлар-
ратә хеилаки жәабранмза 6 инарк-
ны иалагалахо ашколқәа рҿы аҵара 
асааҭқәа ирықәшәо афымцамч ар-
цәаразы аграфик ҿыц инамаданы 
ӷәӷәала агәҭынчымра аадырԥшуеит. 

«Уи ашколқәа рҿы иахьа иара 
усгьы имариам аепидемиологиатә 
ҭагылазаашьа еиҳагьы иаруадаҩу-
еит, атәыла ашколқәа рҿы ауадақәа 
рырԥхаразы аиҳарак ахархәара змоу 
афымцатә рԥхагақәа ахьраку инамада-
ны, аҵаҩцәа рчымазахара иацнаҵоит.  
Есышықәса, аиҳарак аӡынтәи аамҭазы 
азы ишьақәгыло ари аҩыза аҭагылаза-
ашьа ахәыҷқәа ргәабзиара ашәарҭа-
ра иҭанаргылоит. Иазгәаҭатәуп, иарбоу 
аҭагылазаашьа аганахьала 2024 шықә-
сагьы иаԥхьанеиуаз ашықәсқәа ишре-
иԥшхаз», – иазгәаҭоуп Аԥсны ахәыҷы 
изинқәа рыхьчаразы азинмчы змоу 
Мактина Џьынџьалԥҳаи аомбудсмен 
Иаппарат аҟны иаԥҵоу Ауаажәларратә 
Хеилаки иҟарҵаз аҳәамҭаҿы.

 Аԥсны ахәыҷы изинқәа рыхьчаразы 
Азинмчы змоу Мактина Џьынџьалԥҳа  
атәыла анапхгареи Ареспубликатә 
унитартә наплакы «Амшынеиқәафым-
цамч» анапхгареи рахь афымцамч ар-
цәара аграфик еиҭахәаԥшзарц азы 
аҳәара ҟалҵеит.  

Ареспубликатә унитартә наплакы 
«Амшынеиқәафымцамч» аиҳабы  Ҭе-
мыр Џьынџьал аинформациатә маҵ-
зура «Аԥсныпресс» акорреспондент 
диҿцәажо, ауааԥсыра агәынамӡара  
ззаадырԥшуа афымцамч арцәара агра-
фик ҿыц  алагалара иадҳәалоу аҭагы-
лазаашьа далацәажәеит. 

Уи иажәақәа рыла, иахьазы Аԥсны 
Урыстәылатәи Афедерациа аҟынтәи 
афымцамч аиура аганахьала аԥкрақәа 
ыҟоуп. Уи  Урыстәыла уажәы иҟоу атех-

никатә проблемақәак ирыдҳәалахеит. 
Уажәы Урыстәылантәи иаауа афым-

цамч , - ари коммерциатәуп. 
«Урыстәыла иҳанаҭар зылшо ам-

чхарақәа рыҽҭагӡаразы ҳара ашьыжь, 
асааҭ  7 инаркны анаҩс амш иалагӡа-
ны аграфик инақәыршәаны аԥкрақәа  
алаҳгалар акәхоит. Ҳара ибзиаӡаны 
еилаҳкаауеит уи ауааԥсыра, аиҳарак 
Аҟәа аиланхарҭатә ҳаблақәа рҿы ин-
хо акыр ишаргәамҵуа, аха атехникатә 
мзызқәа ирыхҟьаны уаҳа даҽакала 
иауӡом.  Уажәаԥхьа Гагра ақалақь аҿы 
аиԥш-зеиԥшу аграфик ыҟан», – иҳәеит 
Ҭемыр Џьынџьал.

Ареспубликатә унитартә наплакы 
«Амшынеиқәафымцамч» анапхгаҩы, 
изеиԥшразаалак атехникатә лшара 
ыҟазҭгьы аграфик хымԥада еиҭакхон 
ҳәа инаҵшьны иазгәеиҭеит.  

 «Аха, рыцҳарас иҟалаз, ҳара иҳа-
моу атехникатә ҭагылазаашьақәа рҿы 
ишьақәырӷәӷәаз афымцамч азоужьра 
ҳасаб азуны афымцамч арцәара агра-
фик ҳзыԥсахӡом. Ари аграфик хымш 
рзы мацара иеиқәыршәоуп, уи маҷ-
маҷ аиҭакрақәа алагалахар алшоит», 
– иҳәеит Ҭемыр Џьынџьал. 

Иара иажәақәа рыла, «Амшы-
неиқәафымцамч» атехникатә персо-
нал зегьы 5 сааҭк инарзынаԥшуа ауа-
аԥсыра рҭагылазаашьа армариара 
азы иҟаҵатәу иалацәажәон. Иқәырҵе-
ит-иқәырхит, аха уажәазы аҭагылаза-
ашьа арҽеира залыршахом. 

  Ҭемыр Џьынџьал иара убас жәа-
бранмза 5 - 6 ауха иҟалаз аԥсабаратә 
цәырҵра ахҟьаԥҟьақәа дрылацәажәеит. 

«Иацы аԥшацәгьа ҵысит, адыд-
мацәыс ыҟан. Уи ахҟьаԥҟьақәа раԥы-
хразы аусурақәа мҩаԥысит.  Еиҳа аа-
ха зауз Тҟәарчал араион ауп, уаҟа 
ирацәаны аҵлақәа каҳаит, афым-
цамҩангагақәа хыжәжәеит.  Тҟәар-
чалҟа амаҭәахәқәа рыманы атех-
ника ҷыда дәықәаҳҵеит. Очамчыра, 
Гәылрыԥшь араионқәеи Гагра ақалақьи 
рҿы зымчхара 10 кВ рҟынӡа инаӡо 
афымцамҩангагақәа рҿы аиԥҟьарақәа 
ҟалеит», –   адырра ҟаиҵеит иара.

Аспециалистцәа аҭыԥқәа рҿы аус 

руеит.  «Амшынеиқәафымцамч»  урҭ 
иахәҭоу амаҭәахә, аиқәыршәагақәа, 
атехника рыла реиқәыршәара алнар-
шоит. 

Ҭемыр Џьынџьал иажәақәа ры-
ла, ихыркәшахоит аиҭашьақәыргы-
ларатә усурақәа зегьы. Афымчамц 
амчхара ахьылаҟәыз иахҟьаны лас-
сы-лассы графикла арцәарақәа ша-
лагалогьы, ауааԥсыра уи аҵыхәала 
агәамҵра шаадырԥшуагьы, џьара-џьа-
ра амаининг маругақәа аус шыруц иру-
еит. Аԥсны Аинформациа-коммуника-
циатә технологиақәа изакәанымкәа 
рхархәара аҿагыларазы Аусбарҭеи 
Аҳәынҭқарратә ҳазалхратә Еилаки 
русзуҩцәа аҳәынҭқарратә шәарҭадара 
Амаҵзуреи  Аҟәа араион аҩныҵҟатәи 
аусқәа Русбарҭеи рхаҭарнакцәа рыц-
ны имҩаԥыргаз аоперативтә усмҩаԥ-
гатәқәа раан Аҟәа араион Иашҭхәа 
ақыҭан ирыԥшааит аус зуаз     63 цы-
ра акриптовалиута арҳара иазкыз 
аппаратқәа, – адырра ҟанаҵоит Аԥс-
ны Аҳәынҭқарратә ҳазалхратә еила-
кы апресс-маҵзура.

 Амаининг ферма ааглыхратә зо-
наҿы иҟоу ашьҭаҵарҭа иҩнагылан. 
Ироуз аинформациала ишьақәыргы-
лахеит уи аԥшәымас дшыҟоу иарбоу 
ахыбра қьырала иаанкыланы измоу 
Аԥсны атәылауаҩ Смыр Т.Т. Аппаратқәа 
зегьы аҿыхны Аԥсны Аҳәынҭстандарт 
ахь инаргеит. Аҳазалхратә ҭыԥ «Ԥсоу» 
аҿы автомашьына ВАЗ-21063 агәаҭа-
раан, Аԥсны Аҳәынҭқарратә ҳазал-
хратә еилакы аусзуҩцәа  ирыԥшааит, 
иагьрымырхит хә-маининг аппа-
ратқәа «AvalonMiner 1346», иара убас 
аԥшаҩнарсгақәа хәба.  

Иарбоу аиқәыршәагақәа амашьы-
на аидараҭыԥ аҿы иҭаз архьшәашәа-
га аҩныҵҟа иҵәахын. Амашьына аԥсҟы 
икын Урыстәыла атәылауаҩ Кондак-
чиан А.Х. 

Ари аус аматериалқәа зегьы Аԥс-
ны Аҳәынҭқарратә ҳазалхратә еилакы 
аҳазалхратә усеилыргарақәеи аҭҵа-
ареи рыҟәша ахь инашьҭуп. Гәдоуҭа 
араион аҩныҵҟатәи аусқәа рыҟәшеи 
аҳәынҭқарратә шәарҭадара Амаҵзу-
ра араионтә ҟәшеи русзуҩцәа Лыхны 
ақыҭан 57 цыра амаининг аппаратқәа 
ԥшааны ирымырхит. 

Имҩаԥгаз аоператив-ԥшааратә усу-
ра иалҵшәаны дшьақәыргылан изакәа-
нымкәа аус зуаз ари акриптоферма 
зтәыз. Аппаратқәа афымцацәаҳәақәа 
рҟынтәи иаҿыхны араион аҩныҵҟатәи 
аусқәа рыҟәшахь аамҭала ашьҭаҵара-
зы  инагоуп. 

Изакәанымкәа акриптоферма аус 
арура афакт аганахьала агәаҭарақәа 
мҩаԥысуеит, ашәҟәынҵа еиқәыршәо-
уп, ҳәа адырра ҟанаҵоит Гәдоуҭа ара-
ион Ахадара аофициалтә саит.

Акьыԥхь иазирхиеит Б. Қаџьиа

Ахьшәашәарақәеи 
амшцәгьақәеи анеицыла

Иҳаҩсыз амчыбжь азы

Наталиеи Христинеи Симониаа 
аҿыбӷаҟазара-спорттә клуб «Виват Рос-
сия» аԥхьахәқәа ргаразы амуниципалтә 
еицлабрақәа рҿы аиааира ргеит. 

Абри азы адырра ҟанаҵоит Аԥсны 
аҿари аспорти русқәа рзы Аҳәынҭқар-

ратә еилакы аофициалтә саит.
 Христина аҽыҩ Колумбус дақәтәа-

ны,  130 см. рҟынӡа иҳараку аҵәыр-
гыла  ахыԥараан актәи аҭыԥ ааныл-
кылеит. 

Наталиа аҽыҩқәа Раскати Кловис 
Дальтенбахи дрықәтәаны   125 см., 
140 см. рҟынӡа иҳараку аҵәыргыла 
ахыԥараан актәи аҭыԥ аанылкылеит.

 Атурнир ажьырныҳәамза 24-29 
рзы аҿыбӷаҟазара-спорттә клуб «Ви-
ват Россия» аҵакыраҿы имҩаԥысит.

Аҽыбӷаҟазара

Аиааира ргеит

Хаҭала ахылаԥшра

dd Агәабзиарахьчара аминистр 
Едуард Быҭәба Ареспубликатә 
хәыҷтәы хәышәтәырҭаҿы  
анҭыҵтәи аилатәара мҩаԥи-
геит. 

Ахәышәтәырҭахь анеира 
ауааԥсыра  лассы-лассы иа-
адырԥшуа агәынамӡарақәа 
ирыдҳәалахеит, – адырра ҟа-
наҵоит агәабзиарахьчара Ами-
нистрра апресс-маҵзура.

«Иҟоуп уадаҩрақәак, иҟоуп 
шәусура аганахьала аԥынгы-
лақәа, агәабзиарахьчара Ами-
нистррахь ауаа ашшуеит. Ҳара 
араҟа арҭ азҵаарақәа ҳаӡба-
роуп», –  иҳәеит аминистр. Уи 
аҳақьымцәа амедусбарҭа амаҵ-
зурақәа зегьы русуразы адырра 
ҟарҵарц азы аҳәара ҟаиҵеит.   

Аҳақьымцәа данрыҿцәажәа 
ашьҭахь еилкаахеит ахирурги-
атә маҵзуразы иаахәаз ама-
ругақәа аинсталлиациа аетап 
аан атехникатә уадаҩрақәа 
шцәырҵыз, убри аҟнытә уи ина-
гӡаны аус арура залмыршахеит. 

Аминистр аамҭа кьаҿк иа-
лагӡаны амаругақәа аусура 
раларгаразы аспециалистцәа 
рынашьҭразы адҵа ҟаиҵеит.

Агхақәа аарԥшын ахәышә
тәырҭа абиохимиатә лабора-
ториа аусураҿы. 

Аминистр ахәыҷқәа иа-
наамҭоу зхаҭабзиара ҳара-
ку ацхыраара рыҭара аҵакы 
дазааҭгылеит. Иарбоу аусура 
ахырхарҭа аминистр ихадоу 
акакәны иазгәеиҭеит.  Хыхь 
иарбаз аусмҩаԥгатәқәа рына-
гӡара иара хаҭала ахылаԥшра 
аиҭалоит ҳәа инаҵшьны иаз-
гәеиҭеит агәабзиарахьчара 
аминистр

dd Аԥснытәи аспортсмен Хари-
тон Агрба Екатеринбург ақа-
лақь аҿы имҩаԥысыз абокс азы 
атурнир RCC Boxing Promotions 
аҿы атехникатә нокаут ала Шәа-
чатәи аспортсмен Ваге Сураха-
ниан дииааит.   

Харитон Агрба изы ари 13-тәи 
иааироуп RCC Boxing Promotions 
иаҵанакуа апрофессионалтә ринг 
аҿы. Иара абжьаратә капан  - 65 
килограмм рҟынӡа иҟоу рыбжьа-
ра дықәгылоит. 

Аиԥылара 10 раундк рыла 
ишьақәгылар акәын, аха  аабатәи 
араунд ашьҭахь Ваге Сураханиан 
мап ахьикыз иахҟьаны аиндаҭла-
ра ҳџьынџьуаҩ ииааирала ихыр-
кәшахеит.

Харитон Агрба актәи араунд 
инаркны аԥыжәара иман, уи илахь 
ааха шаиузгьы, аиааира имгакәа 
даанымгылеит. 

Ваге Саруханиангьы ааха 
иоуит. Убри иахҟьаны иара аа-
батәи араунд ашьҭахь аиндаҭла-
ра ацҵара мап ацәикит. 

Аиндаҭлара ашьҭахь Хари-
тон Агрба иҳәеит: «Абокс аԥсы 
ҭоуп, дарбанызаалак абоксиор 
аринг ахь данцәырҵуа агәра 
игоит хымԥада аиааира агара 
шилшо. Аринг ахь уанцәырҵуа 
еилукаауазар ауп уи еиуе-
иԥшым ахҟьаԥҟьақәа, ахәахәа-
рақәа уҳәа ацзар шалшо.  Ҳара 
аринг ахь ҳазцәырҵуа ари ас-
портхк аҿы иреиӷьу иаарԥшра-
зы, иҽышьақәыӷәӷәаразы ауп.  
Иахьа сара аиааира агара сыл-
шеит. Аинахысгьы сҽазысшәоит 
убасҵәҟьа ақәҿиарақәеи аихьӡа-
рақәеи раарԥшра».

Аиааира мгакәа даанымгылеит

Абокс аҟны ахьӡ

Агәабзиарахьчара


